
Къэбэрдей-Балъкъэрым ЖКХ-м зэрызыщра-
гъэужь щIыкIэм иджыблагъэ щытепсэлъы -
хьащ КъБР-м и Парламентым УхуэныгъэмкIэ, 
псэупIэ-коммунальнэ IэнатIэмрэ гъэсыныпхъэ-
энергетикэ IуэхущIапIэмкIэ и комитетым и зэIу-
щIэм. Абы хэтащ республикэм и хабзэубзыху 
IуэхущIапIэм и депутатхэр, КъБР-м Ухуэны-
гъэмрэ псэу пIэ-коммунальнэ IэнатIэмкIэ и ми-
нистерствэм, Налшык къалэ округымрэ Iуащ-
хьэмахуэ районымрэ я щIыпIэ администра-
цэхэм я лIыкIуэхэр.

ЗЭIУЩIЭР къыщызэIуихым, КъБР-м и Парла-
ментым УхуэныгъэмкIэ, псэупIэ-коммунальнэ Iэ-
натIэмрэ гъэсыныпхъэ-энергетикэ IуэхущIапIэм-
кIэ и комитетым и унафэщI Къумал Заурбэч къы-
хигъэщащ зи гугъу ящIыну IэнатIэр нэхъ гугъу ды-
дэхэм зэращыщыр, абы щIыналъэми цIыхуми я 
дежкIэ мыхьэнэшхуэ зэриIэр.

- Хуабэр, электрокъарур, газыр, псыр цIыхум я 
псэукIэр зыхуэдэнур зэлъытащ, икIи ахэр тэмэму 
жылагъуэм Iэрымыхьэмэ, щытыкIэр гугъу мэхъу. 
Къэбэрдей-Балъкъэрым гугъуехь нэхъыбэ щы-
диIэхэм ящыщщ псэупIэ-коммунальнэ IэнатIэр 
икIи ахэр зэтегъэкIыным щIыналъэ унафэщIхэмрэ 
щIыпIэ унафэр зезыхьэхэмрэ йогугъу. КъБР-м и 
Iэтащхьэ КIуэкIуэ Казбек гулъытэ хэха хуещI 
 ЖКХ-м зэрызедгъэужьыным, уеблэмэ ар къалэн 
нэхъыщхьэ дыдэу игъэувхэм ящыщщ, - жиIащ 
 Къумалым.

Iуэхум теухуауэ къэпсэлъащ КъБР-м ухуэны-
гъэмрэ псэупIэ-коммунальнэ IэнатIэмкIэ и мини-
стрым и къалэнхэр зыгъэзащIэ Журавлёв Ан-
дрей, Налшык къалэм и щIыпIэ администрацэм и 
Iэтащхьэ Ахъуэхъу Таймураз, Iуащхьэмахуэ райо-
ным и щIыпIэ администрацэм промышленнос-
тымкIэ, транспортымкIэ ухуэныгъэмрэ псэупIэ-
коммунальнэ IэнатIэмкIэ и къудамэм и унафэщI 
Афашоков Магомед. 

Журавлёв Андрей зэрыжиIамкIэ, федеральнэ 
проектхэмрэ къэрал программэхэмрэ республи-
кэм зэрыщагъэзащIэм и фIыгъэкIэ, жьы хъуа 
бжьа мийхэр зэрахъуэкIыну Iэмал яIэщ. Къэбэр-
дей-Балъкъэрым къыщыщIадзащ «Коммунальнэ 
IэнатIэр егъэфIэкIуэн» федеральнэ Iуэхур ягъэ-
зэщIэныр. Абы ипкъ иткIэ, илъэсищым и кIуэцIкIэ 
зэрагъэпэщыжынущ Налшык къалэм и «Голов-
ной» псы къигъэхъуапIэр. КъищынэмыщIауэ, 
иджыри Iуэхугъуэ 47-рэ ирагъэкIуэкIынущ рес-

публикэм щыпсэухэм коммунальнэ Iуэхутхьэ-
бзэхэр нэхъыфIу яхузэфIэхыным хуэгъэзауэ. 

Къэпсэлъам къыхигъэщащ къагъэсэбэпа 
псымрэ хуабэмрэ я уасэр тэмэму зэратыр. Пса-
лъэм папщIэ, хуабэр зэраIэрыхьам и пщIэр про-
цент 84-м нэскIэ къыхэкIащ. Журавлёв Андрей 
жиIащ технологие Iэмэпсымэхэр зэхъуэкIын зэры-
хуейр, коммунальнэ IуэхутхьэбзэхэмкIэ ятелъ 
щIы хуэр къыхэхыжынымкIэ нэгъуэщI Iэмалхэм 
иджыри зэрегупсысыпхъэр, котельнэхэр зыхуей 
зэрыхуэгъэзапхъэр.

Министерствэр адэкIи кIэлъыплъынущ кIэрыху-
бжьэрыхухэр зэрыдашым. Мы зэманым абы 
елэжь щIыналъэ IуэхущIапIэм техникэ 70-м                
щIигъу иIэщ, иджыри 33-рэ зэрагъэпэщыну я 
 мурадщ. Къэпсэлъам зэрыжиIамкIэ, кIэрыху-
бжьэ рыхур щызэхадз IуэхущIапIэ Аруан муни-
ципальнэ районым къызэрыщызэIуахыным теу-
хуа зэгу рыIуэныгъэм Iэ щIадзащ, дэфтэрхэр ягъэ-
хьэзыращ.

ЩIыпIэхэр зэIузэпэщ зэращIым щытепсэлъы-
хьым, министрым и къалэнхэр зыгъэзащIэм къы-
хигъэщащ 2025 гъэм жылагъуэ щIыпIэу 38-рэ 
(сом мелуан 430-рэ текIуэдэнущ) зыхуей зэры-
хуагъэзэнур. 

Муниципальнэ районхэм лэжьыгъэхэм щыпащэ 
жьы хъуа бжьамийхэр зэхъуэкIыным, щIыпIэхэр 
зэIузэпэщ щIыным, егъэджэныгъэ, спорт Iуэху-
щIапIэщIэхэр, сабий гъэсапIэхэр ухуэным теу-
хуауэ. 

Ахъуэхъу Таймураз Налшык къалэм щызэфIа-
гъэкIа лэжьыгъэр къызэщIикъуэжащ, ЖКХ-м 
 епха гугъуехьхэмрэ абыхэм я хэкIыпIэу илъа-
гъухэмри къигъэнаIуащ. Ар тепсэлъыхьащ «2022 - 
2025 гъэхэм цIыхухэр жьы хъуа унэхэм къыщIэ-
гъэIэпхъукIын» программэр щIыналъэм зэрыща-
гъэзащIэм, ТекIуэныгъэм и паркыр зэращIым, 
ХьэтIохъущокъуэм и жыг хадэм хэту щыта къэ-
фапIэр зэрызэрагъэпэщыжынум, нэгъуэщIхэми. 

Iуащхьэмахуэ районым щрагъэкIуэкI Iуэхухэм 
къытеувыIащ Афашоков Магомед. 

Депутатхэр щIэупщIащ фэтэр куэду зэхэт унэхэр 
зэрагъэплъ щIыкIэм, ахэр зи нэIэм щIэт IуэхущIа-
пIэхэм я лэжьыгъэм, республикэм и щыхьэрым 
ТЭЦ щыухуэным и фIагъхэмрэ щыщIэныгъэ хэм-
рэ, сабий зеиншэхэм ират псэупIэхэр зыхуэдэм 
зэрыкIэлъыплъым, нэгъуэщIхэми.

ЗэIущIэм я Iуэху еплъыкIэхэр къыщагъэлъэгъуа 
нэужь, зытепсэлъыхьахэм теухуа унафэ къащтащ.

Шэджэм щIыналъэм щыIэ ЩIалэгъуалэ центрым 
къыщызэрагъэпэщащ Украинэм щекIуэкI дзэ Iуэху хэ -
хам щыIахэр зыхэта зэIущIэ. ЛIыхъужьыгъэм и дерсым 
ирагъэблэгъащ Къардэн Атмир, Къалмыкъ Залым, 
 Къущхьэ Владимир сымэ. Iуэхум хэтащ «Хэкум и 
 хъумакIуэхэр» фондым и лэжьакIуэхэу Шорэ Анзоррэ 
Уэзрокъуэ Заремэрэ. 

ЗАУЭЛIХЭР ныбжьыщIэхэм яхутепсэлъыхьащ Хэкум, 
 лIыхъужьыгъэм, захуагъэм, псэзэпылъхьэпIэм епха Iуэху-
хэм ущыхэткIэ узыхуекIуэ хъуну Iэмалхэм, къэралым хъу-
мэным щIыхь зэрыпылъым. ЩIалэгъуалэми абыхэм уп-
щIэхэр иратащ, езыхэми жаIащ лIыгъэр къазэрыгурыIуэр. 
Псалъэм къыдэкIуэу, хьэщIэхэр къытеувыIащ спортым и 
мыхьэнэм. ЖаIащ абы Iэпкълъэпкъым зригъэужь, цIыхур 
нэхъ Iэчлъэч ищI къудей мыхъуу, цIыхум и хьэл-щэныр зэ-
теувэнымкIи зэрысэбэпыр. Абы къыхэкIыуи, ныбжьыщIэхэм 
чэнджэщ иратащ спортыр Iэпэгъу ящIыну. 

ЩIалэгъуалэ центрым и лэжьакIуэхэм фIыщIэ хуащIащ 
СВО-м хэта щIалэхэм. 

ГЪУЭТ  Синэ. 

КъБР-м и Iэтащхьэ КIуэ-
кIуэ Казбек хэтащ Абхъаз 
Республикэм и президент 
Гунбэ Бадрэ Зураб и къуэр 
и къулыкъум зэрытеувэм 
иращIэкIа гуфIэгъуэ зэ-
хуэсым.

ЗЭIУЩIЭМ кърихьэлIа 
хьэщIэ лъапIэхэм ящыщт 
Урысейм и Президентым и 
Администрацэм и Унафэ-
щIым и япэ къуэдзэ Ки-
риенкэ Сергей. Ар къеджащ 
ди къэралым и Iэтащхьэ 
П утин Владимир Абхъаз 
Рес публикэм и унафэщIу 
хахам зэрызыхуигъазэ хъуэ-
хъум.

«Ди къэралхэм я зэху-
щытыкIэхэм заужь зэныб-
гъэгъугъэмрэ зэкъуэтыны-
гъэмрэ я лъабжьэу. Къэра-
лым и унафэщI къулыкъум 
утету Уэ ебгъэкIуэкIыну лэ-
жьыгъэхэр а зэкъуэтыны-
гъэр нэхъри гъэбыдэным 
хуэунэтIауэ щытыну сыщо-
гугъ. Урысеймрэ Абхъа зым-
рэ щыпсэу лъэпкъхэр я зэ-
хуэдэ тхыдэкIэ зэпыщIащ. 
Зэи нэхъ лъахъшэ мыхъуу 
ди дежкIэ мыхьэнэ хэха 

УФ-м ФедерацэмкIэ и Советым 
щекIуэкIащ IуэхущIапIэхэм я 
лэжьыгъэр къызэрызэгъэпэщам 
и фIагъыр къэхутэнымкIэ екIуэ-
кIа зэхьэзэхуэм къыщыхэжа ны-
кIахэр щагъэлъапIэ зэIущIэ. Зэ-
пеуэм хэтащ IэнатIэ 500-м щIигъу.

УРЫСЕЙМ и Правительствэм 
ФIа гъымкIэ и саугъэтыр хуагъэ фэ-
щащ ди къэралым и щIыналъэ 
зэмылIэужьыгъуэхэм щылажьэ 
IуэхущIапIэ 14-м. Абыхэм яхэтщ 

ТЕКIУЭНЫГЪЭ

2-нэ нап.

2-нэ нап.

Анэм  и  гурыщIэ
къабзэ

4-нэ нап.

ГушыIэр  зэбэкIа
пшыхь

3-нэ нап.

Абыхэм  ефыгъуэн
хуейкъым

4-нэ нап.

ЩхъуэкIэплъыкIэрэ
щхьэпэ  дыдэу

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№40 (24.790) 2025 гъэм мэлыжьыхьым (апрелым) и 3, махуэку И уасэр зы тумэнщТхьэмахуэм щэ къыдокI

Зэкъуэтыныгъэр я тегъэщIапIэщ

иIэщ Хэку зауэшхуэм къы-
щытхьа ТекIуэныгъэм и ма-
хуэм», - щыжеIэ Урысейм и 
Президентым и тхыгъэм.

КIуэкIуэ Казбек къыхигъэ-
щащ Къэбэрдей-Балъкъэр 
Республикэмрэ Абхъаз Рес-
публикэмрэ илъэс куэд 

 хъуауэ зэныбжьэгъугъэ зэ-
пыщIэныгъэхэр яку зэры-
дэлъыр, ахэр сату-эконо-
микэ, щIэныгъэ-техникэ, 

щэнхабзэ IэнатIэхэм щы-
зэдэлэжьэным теухуауэ 
пра вительствэхэм зэращIы-
лIа зэгурыIуэныгъэхэмкIэ 

зэ ры щIэгъэбыдар.
«ЛъэныкъуитIми я фейдэ 

зыхэлъ ди зэпыщIэныгъэ-
хэм я лъабжьэщ про мыш-
леннэ, мэкъумэш IуэхущIа-
пIэхэм сату зэрызэдащIэр, 
щэнхабзэ и лъэныкъуэкIи 
зэ рызэхъуажэр. Ди рес-
публикэр апхуэдэуи Абхъа-
зым лъэныкъуэ куэдкIэ до-
Iэпыкъу. Нобэ ди къуэш рес-
публикэм тыгъэ худощI 
«ДэIэпыкъуэгъу псынщIэ» 
автомашинэрэ УЗИ къэп-
щытэныгъэхэр зэрырагъэ-
кIуэкI Iэмэпсымэрэ.

Гунбэ Бадрэ и къулыкъум 
зэрытеувамкIэ сохъуэхъу. А 
IэнатIэм къыпхуегъэув Iуэху 
куэдым фIыуэ хэпщIы кIы-
ныр, укъыщалъхуа респуб-
ликэм хьэлэлу къулыкъу 
хуэп щIэныр, нэгъуэщI къа-
лэн гугъухэри зэфIэбгъэ-
кIыныр.

Шэч къытесхьэркъым 
Бад рэ Зураб и къуэм аб -
хъаз цIыхубэр къызэры-
щыгугъыр зэригъэпэжы-
нум.

Си гум къыбгъэдэкIыу аб-
хъаз лъэпкъым сохъуэхъу 
мыхьэнэшхуэ зиIэ нобэрей 
махуэмкIэ. Абхъаз Респуб-
ликэр ефIэкIуэну, абы сыт и 
лъэныкъуэкIи зиужьыну си 
гуапэщ», - жиIащ КIуэкIуэ 
Казбек. 

«Пашэхэм я зэщIэхъееныгъэ» уры-
сейпсо зэгухьэныгъэм и саугъэт къэ-
хьынымкIэ зэпеуэм Къэбэрдей-Балъ-
къэрым къыхилъхьа Iуэхуищ щып-
хыкIащ. НэхъыфIхэм ящыщу къа-
лъыта пэхуэщIэхэр гъащIэм хапщэфын 
папщIэ сом мелуан 19,7-рэ къратащ.

ТЕКIУЭНЫГЪЭР хуагъэфэщащ «Про-
фи +» егъэджэныгъэ лъэщапIэр къы-
зэIухыным (зыгъэхьэзырар ЩIалэ-
гъуалэм я урысей зэгухьэныгъэм и щIы-
налъэ къудамэрщ), «Пашэхэм я гъуэ-
гуанэ» щIалэгъуалэ лъахэхутэ зэхуэсыр 
егъэкIуэкIыным («Феномен» IуэхущIа-
пIэм къыбгъэдэкIыу), «ЛIыхъужьхэм я 
щIэблэхэр» Iуэхум (Кавказ Ищхъэрэм и 
еджапIэ нэхъыщхьэхэм я студентхэм я 
зэгухьэныгъэм ейуэ). 

Иужьрейр зыхуэгъэзар ди къэралым и 
лIыхъужьхэм я фэеплъыр хъумэнымрэ 
СВО-м хэтхэм я бынхэм (илъэс 14 - 17 
 хъухэм) зэрызаужьынумкIэ щIэгъэкъуэн 
яхуэхъунымрэщ. Абы ди япэ итахэм 
пщIэ хуащIу ныбжьыщIэхэр зэригъэсэ-
нум и мызакъуэу, я къэухьми хригъэгъэ-
хъуэнущ, зригъэузэщIынущ. «Къэбгъэ-
лъагъуэмэ, «ЛIыхъужьхэм я щIэблэхэр» 
Iуэхур къыхилъхьащ КъБР-м и Iэта-
щхьэм икIи абы пщэрылъ ящищIри, нэ-
гъабэ япэу Iуэхугъуэ зэмылIэужьыгъуэ-
хэр къызэрагъэпэщащ. Дызэрыт илъэ-
сым абы къыхыхьащ нэгъуэщI щIына-
лъэхэри», - жеIэ проектым и унафэщI 
Мамий Залинэ.

Зэхьэзэхуэм хуагъэхьэзыра Iуэхухэм        
я нэхъыбэр хуэгъэзат тхыдэр хъумэ-
нымрэ хэкупсэу щIэблэр къызэрагъэхъу-

ЩыIэкIэ-псэукIэр зэлъытар

Саугъэтыр
къыхуагъэфащэ

Мэлыжьыхьым и 2-р Урысеймрэ Белоруссиемрэ я 
лъэпкъхэм я зэкъуэтыныгъэм и махуэщ. Ар къызэ-
гъэпэщыным теухуа зэгурыIуэныгъэм Москва Iэ щыщIа-
дзауэ щытащ 1996 гъэм.

«КЪЭБЭРДЕЙ-Балъкъэрымрэ Беларусь Республикэмрэ я 
щIыналъэхэр дунейпсо, урысейпсо зэгурыIуэныгъэхэм япкъ 
иткIэ зэпещIэ зэныбжьэгъугъэмрэ пIалъэ кIыхькIэ зэ-
ращIылIа экономикэ зэдэлэжьэныгъэмрэ. Иджыблагъэ 
республикэхэм я зэдэлэжьэныгъэм теухуа зи чэзу зэIущIэр 
екIуэкIащ. Абы щагъэнэIуащ лъэныкъуитIым адэкIэ зэ-
гъусэу зэфIагъэкIыну Iуэхухэр. Нэхъыщхьэу зи гугъу ящIар 
промышленнэ IуэхущIапIэхэмрэ мэкъумэш IэнатIэхэмрэ я 
зэдэлэжьэныгъэрщ, апхуэдэуи къыхагъэщащ туризмэр.

Шэч къытесхьэркъым къэралитIым я щIыналъэхэм яку 
дэлъ зэхущытыкIэфIхэм, щэнхабзэ, лэжьыгъэ зэпыщIэ-
ныгъэхэм щхьэпагъ куэд къызэрахьынум икIи Урысеймрэ 
Белоруссиемрэ я зэкъуэтыныгъэр нэхъ быдэ зэрищIынум», 
- къыхигъэщащ республикэм и Iэтащхьэм.

ПIалъэ кIыхькIэ

ЛIыхъужьхэм
яIуощIэнымрэ. «Пашэхэм я зэщIэхъееныгъэм» 

хэт куэдым я жэрдэмхэр траухуащ Хэку 
зауэшхуэм ТекIуэныгъэ къызэрыщыт-
хьрэ илъэс 80 зэрырикъумрэ 2025 гъэр 
Хэкум и хъумакIуэм и илъэсу зэрагъэу-
вамрэ. Апхуэдэу, «Пашэхэм я зэщIэхъе-
еныгъэм» Башкортостан Республикэм 
щиIэ къудамэм хэт школакIуэхэм я жэр-
дэмыр траухуат «Керчь» зи фIэщыгъэ 
шым - Дзэ Плъыжьым и зауэлIхэм яб-
гъурыту зауэм пхыкIыу Берлин нэс 
кIуам. ЗэщIэхъееныгъэм хэтхэр щIо-
хъуэпс зауэм хэта а шым и лIыгъэм 
цIыху нэхъыбэ щагъэгъуэзэну. 

- Лэжьыгъэм иужь дыщитым, нэхъ 
гугъу дыдэу щытар дыкъызытеувыIэну 
Iуэхур къыхэхынрат. Ауэ ЩIалэгъуалэм 
я урысей зэгухьэныгъэм и щIыналъэ 
 къудамэм хэтхэр дызэхыхьэри, абы ды-
пэлъэщащ. Иджы ар зэрызэдгъэхъу-
лIэнум дегугъунущ. «Пашэхэм я зэщIэ-
хъееныгъэ» зэгухьэныгъэм и Къэбэр-
дей-Балъкъэр къудамэм фIыщIэ худощI 
зэпымыууэ чэнджэщхэр къызэрыдитам 
папщIэ, - жеIэ ЩIалэгъуалэм я урысей 
зэгухьэныгъэм и щIыналъэ къудамэм и 
унафэщI Таукеновэ Лейлэ. 

Зэпеуэм лэжьыгъэ куэд дыдэ ира-
гъэхьащ щэнхабзэмрэ гъуазджэмрэ, 
егъэджэныгъэмрэ щIэныгъэмрэ ятеу-
хуауи. Абыхэм хэплъа къэпщытакIуэхэм 
яхэтт щIэныгъэхэмкIэ доктор, кандидат 
цIэ лъапIэхэр зиIэ цIыху 250-м щIигъу, 
къулыкъущIапIэхэм я лIыкIуэхэр, еджа-
пIэ нэхъыщхьэхэм я проректорхэр, са-
бийхэм я хуитыныгъэхэр хъумэнымкIэ 
IэнатIэм и лэжьакIуэхэр, нэгъуэщIхэри. 

Жэрдэмхэм я лъабжьэу щытын хуейт 
«Пашэхэм я зэщIэхъееныгъэм» фIэлъа-
пIэ гупсысэ щхьэхуэхэр: зыр адрейм 
дэIэпыкъун, унагъуэм пщIэ хуэщIын, 
лъэпкъхэр зэкъуэтын, Хэкум хуэлэжьэн. 
Ахэр гъэзэщIа хъунымкIэ, шэч хэмылъу, 
щIэгъэкъуэнышхуэ хъунущ саугъэту 
 кърата ахъшэр.

КЪАНЩАУЭ  Мэлычыпхъу.

Къалэнхэр зэрызрагъэхъулIэ Iэмалхэр
КъБР-м Узыншагъэр хъумэнымкIэ 
и ми нистерствэм Лъы щат и стан-     
цыр. Къыхэдгъэщынщи, медицинэ 
Iуэху щIапIэу зэхьэзэхуэм хэтар абы 
и закъуэщ.

ФIагъым и жыпхъэхэм хуэкIуэ Iэ-
натIэ нэхъыфIыр IэщIагъэлIхэм 
ягъэбелджылащ унэтIыныгъэ зыб-
жанэкIэ. Къапщтэмэ, Iуэхум къы-

халъытащ лэжьакIуэхэм я зэ-
фIэкIыр, IэнатIэм зыхуигъэувыжа 
къалэнхэмрэ ар зэрызригъэ хъу-
лIэну Iэмалхэмрэ, цIыхухэм яхуи-
щIэ Iуэхутхьэбзэр зыхуэдэр, нэ-
гъуэщIхэри.

Урысей Федерацэм промыш-
ленностымрэ сатумкIэ и министр 
Алиханов Антон жиIащ IуэхущIа-

пIэхэмрэ предприятэхэмрэ унэ-
тIыныгъэ псомкIи заужьынымкIэ, я 
продукцэхэр, Iуэхутхьэбзэхэр ира-
гъэфIэкIуэнымкIэ Урысейм и Пра-
вительствэм и саугъэтыр лэжьы-
гъэм тезыгъэгушхуэ щхьэусыгъуэ 
хъарзынэ зэрыхъуар. 

ЩХЬЭЩЭМЫЩI  Изэ.



Сабийхэм зыщагъэпсэху лагер-
хэм гъэсэныгъэ лэжьыгъэмкIэ 
зыуэ щыт программэм тету я 
Iуэхур гъэпсауэ щытынущ. Абы 
ипкъ иткIэ къытщIэхъуэ щIэблэм 
хабзэр ящIэу, псэкупсэ лъапIэны-
гъэхэр ялъытэу къагъэхъунущ. 
Гулъытэ щхьэхуэ хуащIынущ 
 Хэкум и хъума кIуэхэмрэ лэжьы-
гъэмрэ пщIэ хуегъэщIыным.

Мэлыжьыхьым и 3,
махуэку

ГуфIэгъуэ пшыхьым и дуней-
псо махуэщ

1963 гъэм къалъхуащ усакIуэ, 
Адыгэ Республикэм щэнхабзэм-
кIэ щIыхь зиIэ и лэжьакIуэ  Къуий 
Щыхьымбий.

Дунейм и щытыкIэнур
«pogoda.yandex.ru» сайтым зэри-
тымкIэ, республикэм уэшх къы-
щешхынущ. Махуэм хуабэр гра-
дус 13 - 16, жэ щым  градуси 10 
- 11 щыхъунущ. 

Дунейм
щыхъыбархэр

Зыгъэхьэзырар 
ЩХЬЭЩЭМЫЩI Изэщ.

Щхьэж хуэфащэ и щауэгъущ.
Лъэпкъ Iущыгъэ:

Куэдым хуэIэзэт

Пашэхэм 
дахохьэ

Анэм и гурыщIэ къабзэ
Дэ къытхуатх

Тезырхэр щрахьэкI щIыпIэхэм

ТекIуэныгъэ-80

ЗэгурыIуэныгъэр
я плъапIэу

США-м и президент Трамп До-
нальд жиIащ Украинэм теухуауэ 
зэгурыIуэну зэрыщыгугъыр, 
Урысейри абы зэ рыхуэ хьэ-
зырыр и фIэщ зэрыхъур.

«Украинэ зэныкъуэкъум къи-
кIыным хуэгъэза зэгу рыIуэныгъэ 
зэращIылIэным щхьэусыгъуэ хуэ-
хъун Iэмал сиIэщ сэ, - жиIащ 
Трамп Дональд журналистхэм 
щепсалъэм. - Сэ сыхуейщ Уры-
сей Федерацэм и Президент Пу-
тин Владимир зи ужь дихьа 
Iуэхур и кIэм зэрынигъэсыр слъ-
агъуну. Согугъэ къызжиIа пса-

Ди гуапэ зэрыхъущи, «Адыгэ пса-
лъэ» газетым и щIэджыкIакIуэхэм 
мымащIэу яхэтщ ныбжьэгъуфI тхуэ-
хъуахэр, зи гупсысэхэмкIэ, Iуэху еп-
лъыкIэхэмкIэ, мурадхэмрэ хъуэпса-
пIэхэмкIэ къыддэгуашэхэр. Редак-
цэм иджыблагъэ къыщIыхьа бзылъ-
хугъэр апхуэдэхэм ящыщщ. Ар 
Нарткъалэ дэт курыт школ №4-м 
илъэс куэд лъандэрэ щылажьэ, 
адыгэбзэмрэ литературэмрэ щIэб-
лэм езыгъэдж ШЫБЗЫХЪУЭ Свет-
ланэщ. ЕгъэджакIуэ Iэзэр, гъащIэм 
и пIалъэ фIыуэ зыщIэ цIыху щып-
къэр къытхутопсэлъыхь щапхъэрэ 
гъуазэу иIэ и анэ Быф (Къущхьэ) 
Женя. 

«АНЭ… Сыту мыхьэнэшхуи иIэ, 
 къаруушхуи щIэлъ хьэрфищ фIэкIа 
мыхъу мы псалъэм. Анэ лъагъуны-
гъэм нэхърэ нэхъ ин, хуабэ икIи 
кIэншэ сыт щыIэ? Зыми ещхькъым 
анэ лъагъуныгъэр. ЩыIэкъым лъа-
гъуныгъэ, зыгуэрым щIэмыупщIэж, 
адэ-анэм къабгъэдэкI а гурыщIэ 
 къабзэм фIэкIа. ЦIыху гъащIэми 
анэм мыхьэнэуэ щиIэр нэсу пху-
жымыIэну инщ икIи куущ.

Сыхуейт нобэ си анэм сытеп сэ-
лъыхьыну. Ар, Алыхьым и фIы щIэкIэ, 
тхуэпсэущ, и узыншагъэр кIуэщIами, 
нэхъ къарууншэ хъуами, лъэрытетщ.

«Дауэ ущыт, ди анэ?» - жыпIэрэ 
ущIэуп щIэмэ, и жэуапыр зыщ – 
«Алыхьым и фIыщIэкIэ сыхъарзынэщ, 
фIыуи сыкъэпсэуаи иджыри къэс. Хэт 
ищIэнт илъэс 90-м нэсыху сыпсэуну? 
Алыхьым сыхуэарэзыщ къысхуищIам-
кIэ».

Ди анэ Быф Женя Къущхьэ Тембо-
лэт и пхъур 1935 гъэм гъатхэпэм Ашэ-
бей (Малкэ) къыщалъхуащ. Абы и са-
биигъуэр хиубыдащ Хэку зауэшхуэм, 
нэхъ зауэ шынагъуэ дыдэу цIыху ме-
луан 27-м нэсым я гъащIэр зыхьам, 
и илъэс гущIэгъуншэхэм. ЕтIуанэ 
классыр къиуха къудейуэ арат зауэр 
къыщыхъеям щыгъуэ. Япэ махуэхэм 
къыщыщIэдзауэ унагъуэми, къуажэ 
псоми къатепсыхащ бэлыхьрэ гу-
гъуехьу кIэи гъуни зимыIэжу къыпщы-
хъур.

Быным я нэхъыжь Къасым япэ 
дыдэ зауэм кIуахэм яхэтащ. Абы и 
пись мо щимэхэр унагъуэм къаIэ-
рыхьащ 1942 гъэм щэкIуэгъуэм и 22 
пщIондэ. Абы иужькIэ зэпыуащ. «Ар 
гъэр зэрыхъуар къыщытщIар, - игу 
къегъэкIыж ди анэм, - 1944 гъэм мэ-
къуауэгъуэм и 24-рщ, унагъуэр хэкум 
драшыным зы сыхьэт фIэкIа имыIэ-
жу». Абы щыгъуэ гъэр хъуа сэлэтыр 

и Хэкум епцIыжауэ къалъытэрт, и 
унагъуэм щыщу зыри къамыгъанэу, 
цIыкIуи ини зэщIакъуэрти дашырт. 
Апхуэдэ щIыкIэкIэ, ди жылэм щып-
сэу куэди я гъусэу, унагъуэр къы-
щыщIидзащ Къэзахъстаным и Жам-
был областым щыIэ Шу (нэхъапэм 
Чу) станцым. МащIэ гугъуехьрэ бэ-
лыхьрэ я нэгу щыщIэкIа а хамэ щIы-
налъэм цIыхухэм…

Зауэ нэужь лъэхъэнэри зыкIи нэхъ 
тыншу щытакъым. Махуэ къэс, мазэ 
къэс, илъэс къэс псори зыпэщIэтар 
кIэ зимыIэж лэжьыгъэ хьэлъэрщ. А 
зэман гугъуми къикIащ унагъуэр.

 Къущхьэхэ я унагъуэр зэрыбынибл 
хъурти, зи Хэкум ирамышу къэнахэр 
ди анэм и шыпхъу нэхъыжьхэу 
Сэлыхурэ Пагуэрэт. Ахэр абы щы гъуэ 
унагъуэ ихьакIэт, сабий цIыкIухэри 
яIэт. 

А псори зи нэгу щIэкIа унагъуэм 
1956 гъэм я насыпыр къекIэрэхъуэ-
кIащ. «ЩхьэкIуэ зышэч щхьэ шхыгъуэ  
йохуэ» жыхуаIэрати, а илъэсым унафэ 
къыдэкIащ гъэру яубыдахэм я уна-
гъуэхэм я Хэкум къагъэзэжыну хуиту. 
ПIалъэ дэмыкIыуи щалъхуа щIына-
лъэм къэкIуэжащ куэд. А зэманым 
ирихьэлIэу ди анэм еянэ классыр 
Къэзахъстаным къыщиухакIэт.

Зэман куэд дэмыкIыу ди анэр уна-
гъуэ ихьащ. Ар Быфхэ я нысэ хъуащ. 
Гугъуехьыр тIуащIэу, щащIэу зыгъэва 

цIыхубз цIыкIум сыт хуэдэ Iуэхуми зы-
щидзейртэкъым. А псори къы зы хуэ-
тыншэрэ псалъэмакъыншэу зэригъэ-
защIэм папщIэ нысащIэм хуабжьу 
къыхуэарэзыт и гуащэри.

Ди адэ Быф Мухьэмэдрэ ди анэ 
Женярэ быниплI зэдагъуэтащ: хъы-
джэбзитIрэ щIалитIрэ. Зэакъылэгъуу, 
зым Iэпыхур адрейм къищтэжу дызэ-
дапIащ дэ абыхэм. ЩIэныгъэрэ 
фIыуэ тлъагъу IэщIагъэри дагъэгъуэ-
тащ. Зэдэлъхузэшыпхъухэм къытхэтщ 
егъэджакIуи, дохутыри, инженер-ме-
ханики, инженер-ухуакIуи. Адэ-анэм 
дызэрагъэсам хуэдэу дызэрыпсэуным 
дэтхэнэри дыхущIокъу, щыуагъэ 
зэрыдмылэжьыным, нэхъыжьхэм да-
гъэлъагъуу щыта щапхъэхэм дызэры-
тетыным иужь диту. Мы зыри щIыз-
гъужыну сыхуейт. Къытхыхьа нэ рыбгэ 
цIыкIуитIри унагъуэ хъарзынэхэм 
 къахэкIащ. Ди нысэхэм ящыщу зыр 
егъэджакIуэщ, адрейр дохутырщ.

ИщхьэкIэ къызэрыщыдгъэлъэгъуа-
щи, зэрыбынибл хъурт ди анэм къы-
далъхуахэр. Иджыпсту къэнэжар ди 
анэмрэ и шыпхъу нэхъыщIэ Жылау 
Аслъыжанрэщ. Алыхьым долъэIу 
ахэр иджыри куэдрэ тхуигъэпсэуну.

Куэд щIакъым къыщалъхуа махуэр 
ди анэм зэрыхуэдгъэлъапIэрэ. Абы и 
ныбжьыр илъэс 90 ирикъуащ. И бын-
хэр, абыхэм я унагъуэхэм исхэр, и 
благъэхэмрэ Iыхьлыхэмрэ, и къуэ-
рылъху-пхъурылъхухэр, абыхэм къа-
щIэхъуэ щIэблэхэр – псори гуапэу 
ехъуэхъуащ ди анэ лъапIэм. Хъуэ хъуу 
хужаIар Алыхьым къабыл ищI. Удинэ-
хъыжьыфIу, иджыпсту узэ ры щытым 
нэхърэ нэхъыкIэ умыхъуу, узыншагъэ, 
гукъыдэж, насып уиIэу Алыхьым 
иджыри куэдрэ утхуигъэпсэу, мамэ!»

ГъащIэ дахэ, купщIафIэ, екIу къэзы-
гъэщIа Быф (Къущхьэ) Женя Тембо-
лэт и пхъум, анэ гумащIэм, анэшхуэ 
IэфIым, нанэшхуэ гуапэм, адыгэ 
бзылъхугъэ щыпкъэм, ди гуапэу дэри 
дохъуэхъу и махуэщIымкIэ. И сабии-
гъуэм, щIалэгъуэм и нэгу щIэкIа гу-
гъуехьхэмрэ щыщIэныгъэмрэ и гур 
ирамыуду, гъащIэр, цIыхур фIыуэ зы-
лъагъуу, быным, абыхэм къащIэувэ 
щIэблэм я ущиякIуэрэ чэнджэщэгъу 
Iущу, унэтIакIуэрэ гъуэгугъэлъагъуэу 
яIэм дохъуэхъу и узыншагъэрэ и 
 гуащIэрэ мыкIуэщIу, къэзыухъу-
реихьхэм я насыпым и псэр игъэ-
нэхурэ и гум ехуэбылIэу куэдрэ псэу-
ну. 

«Мамэ» псалъэр иджыри куэдрэ 
гуа пэу зэхэзыхын Алыхьым уищI, Же-
ня. 

ТАМБИЙ Линэ. 

лъэр игъэпэжыну икIи зэгуры-
IуэныгъэмкIэ абы къыпэщылъ 
къалэныр игъэзэщIэну». 

НэхъапэкIэ Америкэм и 
унафэщIым къигъэлъэ гъуащ ук-
раинэ зэныкъуэ къур мамыры-
гъэкIэ зэ фIэхынымкIэ Москва 
лъэбакъуэ имычмэ, урысей щIы-
дагъэм етIуанэу санкцэ зэрытри-
лъхьэнур. «Урысейм и щIыдагъэр 
къэзыщэхухэм  США-м хьэрычэт 
Iуэху щы зэредгъэхуэнукъым», - 
жиIащ абы.

ХабзэщIэхэр
къыхалъхьэ

Урысей Федерацэм и Къэрал 
Думэм и УнафэщI Володин Вя-
чеслав и телеграм-напэкIуэцIым 
къыщигъэлъэгъуащ мэ-
лыжьыхь мазэм къару зыгъуэт 
хабзэхэр.

Урысейм къэIэпхъуахэм я са-
бийхэр урысыбзэ ямыщIэу еджа-
пIэхэм щIагъэтIысхьэнукъым. 
«Ахэр школхэм щIэтIысхьэным 

ипэ къихуэу, хабзэм ипкъ иткIэ, 
къэралым щыIэну иIэ хуиты ны-
гъэм рэ урысыбзэр зэри щIэмрэ 
Iэмал имыIэу къапщытэнущ», - 
къыщыгъэ лъэгъуащ Володиным 
и тхыгъэм. УнафэщIым и пса-
лъэхэм къызэрыхэщымкIэ, абы 
мыхьэнэшхуэ иIэщ сабийр 
зыхыхьа гупым тыншу хэзэ-
гъэнымкIэ, еджэным ехъулIэным-
кIэ, и ныбжьэгъу хэмрэ егъэ-
джакIуэхэмрэ хуиту ягурыIуэу 
ядекIуэ кIынымкIэ.

Телефонхэр къагъэсэбэпу 
цIыхухэр къэзыгъапцIэхэм зэра-
пэщIэт унафэщIэми лэжьэн 
щIидзэнущ. Иджы зы цIыхум 
сим-картэ 20 нэхърэ нэхъыбэ иг-
ъэлэжьэну хуитыныгъэ иIэну-
къым. Къэ рал Iуэхутхьэбзэхэр 
щы зэфIах порталым уи цIэкIэ ят-
ха сим-картэхэр къы щып-
щIэфынущ. «А Iэмалхэр сэбэп 
хъунущ кибергъэп цIакIуэхэм я 
мурадхэр къызэпыудынымкIэ», 
- къыхигъэщащ УФ-м и Къэрал 
Думэм и УнафэщIым.

Мэлыжьыхьым и 4,
мэрем

Интернетым и дунейпсо 
 махуэщ

Компьютерыр зэте зыухуэм и 
дунейпсо махуэщ

1933 гъэм  Къэбэрдей -
Балъкъэрым и тхакIуэхэм я ор-
гбюро къызэрагъэпэщащ.

1896 гъэм къалъхуащ адыгэхэм 
я къекIуэкIыкIам теухуа лэжьы-
гъэ куэд зиIа, тхыдэ щIэны-
гъэхэмкIэ доктор, профессор Ко-
киев Георгий.

1949 гъэм къалъхуащ къэрал 
къулыкъущIэ, Аб хъаз Республи-
кэм и етIуанэ президенту щыта, 
АР-м и ЛIыхъужь Бэгъэпщ Сер        
гей.

1951 гъэм къалъхуащ усакIуэ, 

Урысей ФСИН-м и упра-
вленэу КъБР-м щыIэм ще-
кIуэкIа брифингым щы-
тепсэлъыхьащ 2024 гъэм я 
лэжьыгъэм кърикIуахэм, 
къапэщыт къалэн нэ-
хъыщхьэхэр щагъэнэIуащ.

ЗЭIУЩIЭР къызэIуихри, 
Урысей ФСИН-м и управле-
нэу КъБР-м щыIэм и уна-
фэщI, къэрал кIуэцI къулы-
къум и полковник Демидов 
Александр къыхигъэщащ я 
IэнатIэм и лэжьыгъэр ягъэ-
тIысахэр зэраIыгъ щIыкIэр 
егъэфIэкIуэным, абы па-
пщIи Iэмал имыIэу зэфIэхып-
хъэхэм зэрыхуэунэтIар. 2024 
гъэм санитар, уголовнэ-гъэ-
зэщIакIуэ хабзэм къигъэув-
хэм япкъ иткIэ зыхуэны къуэ 
зэгъэпэщыжыныгъэ лэ-
жьыгъэхэр IуэхущIапIэ зыб-
жанэм щрагъэкIуэкIащ. 

– УнэтIыныгъэ нэхъыщ хьэ-
хэм язщ тутнакъхэм меди-
цинэ Iуэхутхьэбзэхэр яхуэ-
щIэныр. Тезырхэр щрагъэп-
шыныж колонием медицинэ 
часть иIэщ, ИК-3-м хэтщ 
ягъэтIысахэм щеIэзэ сыма-
джэщ, ари зыхуей хуагъэ-
защ. УФ-м и уголовнэ-гъэ-
зэщIакIуэ кодексым ипкъ ит-
кIэ, ягъэтIысахэм Iэмал 
яIэщ я хабзэр, я диныр зэ-
рахьэну. Аращи, тезырхэр 
щагъэзэкIуэж IуэхущIапIэ-
хэм къыщызэрагъэпэщауэ 
щолажьэ мэжджытхэр, 

Адыгэ Республикэм щэнхабзэм-
кIэ щIыхь зиIэ и лэжьакIуэ 
Емыжь МулиIэт.

1966 гъэм къалъхуащ филосо-
фие щIэныгъэхэмкIэ доктор, про-
фессор, УФ-м цIыхухэм щIэны-
гъэ нэхъыщхьэ егъэгъуэтын и Iэ-
натIэм щIыхь зиIэ и лэжьакIуэ 
Къумыкъу Iэуес.

1980 гъэм къалъхуащ дунейм 
бэнэкIэ хуитымкIэ и чемпион 
Нартокъуэ Аслъэн.

Дунейм и щытыкIэнур
«pogoda.yandex.ru» сайтым зэри-
тымкIэ, республикэм уфауэ 
щыщытынущ.  Хуабэр махуэм 
градус 16 – 17, жэщым градуси 
8 - 12 щыхъунущ. 

Пэжыр зи гъуазэ цIыхум 
дежкIэ нэхъыщхьэр зыхуэзэ 
гугъуехьхэм пэлъэщрэ зади-
узэщIу, псэуныгъэм хуиIэ 
лъагъуныгъэр и гум щимы-
гъэкIуэщIу ипэкIэ кIуэ тэ-
нырщ. АтIэми, ар зэгуэр нэ-
сынущ зэплъэкIыжу щы-
зэуп щIыж и пIалъэм: сыт 
хуэдэ лъэужь къызэзнэкIыр, 
сыкъызыхэкIа лъэпкъым, 
сыкъыщыхъуа жылэм я 
пщIэр, я щIыхьыр, зымащIэ 
нэхъ мыхъуми, си гуа щIэ-
дэкIымкIэ схуэIэта? А уп-
щIэхэм япэхъун жэуап нэс и 
чэзум езытыжыфахэм, шэч 
хэмылъу, ящыщщ мы тхы-
гъэм къытедгъэзэжу зи 
гугъу щытщI Шортэн Аскэр-
бий.

ШОРТЭН Аскэрбий ТIэхьир 
и къуэр Анузоровкэ (Лэскэн 
ЕтIуанэ) къуажэм 1916 гъэм 
дыгъэгъазэм и 16-м къыщалъ-
хуащ. КъызыхэкIар мэкъу-
мэшыщIэ унагъуэщ. Налшык 
къалэ а зэманым дэта «Ле-
нинскэ учебнэ городок» жы-
хуаIэр къиуха иужь, ар Моск-
ва щыIэ Театр институтым 
(ГИТИС) и режиссёр факуль-
тетым 1934 - 1936 гъэхэм що-
джэ, пьесэхэр тхын щыщIи-
дзари а лъэхъэнэрщ. 

Шортэн Аскэрбий ящыщщ 
адыгэ щэнхабзэр егъэ фIэ-
кIуэ нымрэ лъэпкъ литерату-
рэм зегъэужьынымкIэ куэд 
дыдэ зылэжьахэм. И твор-
чествэм къызэщIаубыдэ Iуэ-
хугъуэ зэмылIэужьыгъуэхэм-
кIэ, къыщыгъэлъэгъуа псэкуп-
сэ IэкIуэлъакIуагъэхэмкIэ абы 
езым и лъагъуэ ди литера-
турэм зэрыщыхишар нэры-
лъагъущ. ЖыпIэнур арамэ, 
Ас кэрбий зи гъащIэри зи гуа-
щIэри литературэмрэ щэнха-
бзэмрэ зегъэужьыным хуэ-
зыу нэтIа тхакIуэт, критикт, 
драматургт, IуэрыIуатэджт.

Шортэным и япэ драмэр, 
«Батыр и къуажэ» зыфIищар, 
1939 гъэм дунейм къытохьэ. 

Абы къыкIэлъыкIуащ «Пар-
тым и лIыкIуэ» зыфIища и Iэ-
да къэщIэкIри. А лэжьыгъи-
тIыр теухуащ Кавказ Ищхъэ-
рэм граждан зауэр зэры ще-  
 кIу э  кIам. Абыхэм къа -
кIэлъыкIуэу, тхэным дихьэха 
Шортэным дунейм къытре-
гъэхьэ едзыгъуэ (акт) зырызу 
зэхэт «Луизэ», «Танкистищ» и 
пьесэхэри. 

Совет Союзу щыта къэрал 
абрагъуэм зы унагъуи ид-
гъуэтэну къыщIэкIынкъым 
1941 - 1945 гъэхэм екIуэкIа 
 Хэку зауэшхуэм и нэпкъыжьэ 
зыжьэхэмыуа. Къэралыр 
псэзэпылъхьэпIэ щихуэм, ди 
цIыхухэр зэщIэтаджэри, зылI 
и быну бий ерум пэщIэуващ. 
Жылагъуэм и щхьэхуитыны-
гъэр ихъумэу, зэрыпхъуакIуэ-
хэм къэмылэнджэжу япэ щIэ-
тахэм ящыщщ Шортэн Аскэр-
бий. Хэку зауэшхуэр къызэры-

хъейуэ ар фронтым кIуэри, 
лIыхъужьыгъэ къыщигъэлъа-
гъуэу, и кIэм нэсыху хэтащ 
абы.

Зэхэуэ гуащIэхэм хахуагъэу 
щызэрихьар, зауэлIхэр зыгъэ-
гушхуэ унафэщI Iэзэу зыкъы-
зэрыщигъэлъэгъуар къалъы-
тэри, Шортэным тыгъэ зыб-
жанэ къыхуагъэфэщащ. Абы-
хэм ящыщщ Вагъуэ Плъыжь, 
Бэракъ Плъыжь зэIэпахым я 
цIэкIэ щыIэ, Хэку зауэм и I, II 
нагъыщэ зиIэ орденхэр; «За-
уэ IэнатIэм лIыхъужьыгъэ 
къы  щызыгъэлъэгъуахэм», 
«Кав казыр зыхъумахэм», «Гер-
манием зэрытекIуам папщIэ» 
медалхэр, нэгъуэщIхэ ри. 

Шортэн Аскэрбий щIэны-
гъэм пыщIа и лэжьыгъэм, и 
творчествэм нэхъ зыщиужьа-
уэ къалъытэр зауэ нэужь лъэ-
хъэнэрщ. Къэбэрдей-Балъ-
къэр щIэныгъэ-къэхутакIуэ 

институтым и пщэ къыщы-
далъ хьэ лэжьыгъэ къы зэ-
рымыкIуэм къыдэкIуэу, а лъэ-
хъэнэм абы зрепщыт литера-
турэм и жанр зэмылIэужьы-
гъуэхэми. Пьесэхэм нэмыщI, 
абы и Iэдакъэ къыщIокI 
 очерк, рассказ, фельетон 
куэд, «Къэбэрдей-Балъкъэ-
рым и театральнэ искусствэ» 
монографиер, нэгъуэщI-         
хэри. 

Шортэным къаруушхуэ ири-
хьэлIащ адыгэ IуэрыIуатэр, 
нарт эпосыр зэхуэхьэсыным, 
джыным. Абы и щIэныгъэ 
лэжьыгъэхэм ящыщу нэхъ 
къыхэгъэщыпхъэу къалъытэ 
«Кабардинский фольклор», 
«Адыгская мифология», 
«Адыгские культы» и моногра-
фие телъыджэхэр, «Очерки 
истории кабардинской лите-
ратуры» зыфIища и тхыгъэ 
зэкIэлъыхьахэр.

Къэбэрдей-шэрджэс лите-
ратурэ зызыужьым дежкIэ 
мы хьэнэшхуэ зиIэу къы-
щIэкIащ Шортэн Аскэрбий 
«Бгырысхэр» зыфIищу, томи-
щу зэхигъэува и роман гъуэ-
зэджэр, ар зи IэдакъэщIыр 
псэу щIыкIэ, адыгэбзэкIи, 
урысыбзэкIи, уеблэмэ хамэ 
къэралыбзэхэмкIи зыбжанэрэ 
къыдагъэкIар. 

Аскэрбий зэрылэ жьа кIуэш-
хуэм къыпэкIуэу къыфIащащ 
Къэбэрдей-Балъкъэрми (1939 
гъэм) РСФСР-ми (1971 гъэм) 
гъуазджэхэмкIэ щIыхь зиIэ я 
лэжьакIуэ цIэ лъапIэр. Абы 
къратащ «Знак Почёта» орде-
ныр (1957 гъэм), КъБАССР-
мрэ РСФСР-мрэ я Совет Нэ-
хъыщхьэхэм я Президиумхэм 
къабгъэдэкIа щIыхь тхылъхэр 
(1954, 1960, 1966 гъэхэм), нэ-
гъуэщIхэри.

Шортэн Аскэрбий дунейм 
ехыжащ 1985 гъэм дыгъэгъа-
зэм и 22-м. ТхакIуэр Налшык 
къалэ щыщIалъхьэжащ. 

АНЗОРЫКЪУЭ 
Аслъэмырзэ. 

члисэхэр, – жиIащ Демидо-
вым.

БлэкIа илъэсым ира-
гъэфIэкIуащ ягъэтIысахэр 
щагъэлажьэ IэнатIэхэр. Ко-
лоние №4-м и дэрбзэр це-
хыр зыхуей хуагъэзащ. 
 УФСИН-м и унафэщIым 
къызэрыхигъэщащи, гу-
лъытэ хуащI щIыхуэ ятелъу 
ягъэтIысахэм ар зытра-
гъэкIыжынми. КъыщIагъэкI 
хьэпшыпхэмрэ ящIэ Iуэхут-
хьэбзэхэмрэ проценти 10-кIэ 
нэхъыбэ зэрыхъуам и фIы-
гъэкIэ хагъэхъуащ ягъэтIы-
сахэм я мазэ улахуэм. Абы 
Iэмал къитащ щIыхуэхэм я 
процент 34-р япшыныжыну 
икIи ягъэтIысахэм ящыщу 
щIыхуэ зытелъыжхэр нэхъ 
мащIэ хъуащ. 

Тезырхэр щрахьэкI щIы-
пIэхэм хуит ямыщI хьэп-
шыпхэр дахьэну зэрыхэтым 
къи шэ гугъуехьхэми щы теп-
сэлъыхьащ зэIущIэм. 

Демидовым республикэм 
щыпсэухэм ягу къигъэкIы-
жащ апхуэдэ зылэжьхэм ад-
министративнэ, уголовнэ 
жэуап зэрахьынур. 

2025 гъэм къапэщытхэм я 
гугъу щищIым, унафэщIым 
къыхигъэщащ къалэн нэ-
хъыщхьэр - ар я IуэхущIапIэ-
хэм хабзэр щыгъэбы дэ-
нырщ, я нэIэ щIэт IэнатIэхэм 
щIапхъаджагъэр щы-
гъэмэщIэнырщ, экстремиз-
мэмрэ терроризмэмрэ 

щыпэщIэтынырщ. 
УФСИН-р хэтщ ТекIуэны-

гъэ Иныр илъэс 80 зэрыри-
къумрэ Хэкум и хъумакIуэм 
и илъэсымрэ гъэлъэпIэным 
теухуа Iуэхухэм. Управленэм 
и унафэщIым къыхигъэщащ 
зи къалэн зыгъэзащIэу хэ-
кIуэда я лэжьэгъухэм я фэе-
плъыр мыкIуэдыжыным мы-
хьэнэшхуэ зэриIэр. 

АдэкIэ псалъэмакъым 
къыпащащ управленэм и 
унафэщIым и къуэдзэхэу 
Никитин Николайрэ Абазэ 
Аслъэнрэ. 

Никитиным зэрыжиIащи, 
ведомствэр япыщIащ цIы ху-
хэр лэжьыгъэкIэ къызэ-
гъэпэщынымкIэ центрхэм, 
хуит хъуж дэтхэнэми IэнатIэ 
иIэн папщIэ. Апхуэдэу, суд 
унафэкIэ тезыр зытралъхьа-
хэм щIэныгъэ зэмылIэужьы-
гъуэхэр зрагъэгъэгъуэтыну 
хуагъэлъагъуэ, абы IэщIа-
гъэ хэха щрагъэгъуэт кур-
схэри хыхьэу. ЯгъэтIыса дэт-
хэнэми программэ щхьэхуэ 
иIэщи, ар щхьэхуит хъужа 
иужькIэ ират щыпсэу 
 щIы пIэм и уголовнэ-
гъэзэщIакIуэ инспекцэм. 
Апхуэдэхэр дэтхэнэ районми 
щыIэщ. Хуит къыщащIыж 
дыдэм ирихьэлIэу дэIэпы-
къуныгъэ хуэмыныкъуамэ, 
цIыхум инспекцэм зыхуигъа-
зэ хъунущ мазихым къри-
убыдэу. 

ЯгъэтIысахэм ядэлажьэ 

хъунущ зы мазэм щыщIэ-
дзауэ илъэсым нэсыху. 
Къэп салъэм къызэры хи гъэ-
ща щи, 2024 гъэм УФСИН-м 
дэ Iэ пыкъуэгъу хуэныкъуэу 
зыкъыхуагъэзащ цIыхуи 
 184-м икIи дэтхэнэми зы-
щIагъэ къуащ. ЗэрыжиIащи, 
IэнатIэкIэ къызэгъэ пэ щы-
ным кIэ центрхэм ядэлэ жьэ-
ныр республикэм и уголов-
нэ юстицэм мыхьэнэшхуэ 
зи Iэ и зы унэтIыныгъэщ, 
къыт рагъэзэжу хабзэм ебэ-
къуэныр къэ мыгъэхъуным, 
хабзэм ебэкъуахэр жыла-
гъуэм екIуу яхэзэгъэжыным 
ехьэлIауэ. 

Абазэ Аслъэн зэпкърыхауэ  
тепсэлъыхьащ суд зытра-
щIыхьахэр IэнатIэкIэ къы зэ-
ры зэрагъэпэщымрэ я лэ-
жьы гъэр зэрырагъэфIа-
кIуэмрэ. Уголовнэ-гъэ зэ щIа-
кIуэ IэнатIэм хьэпшыпхэр 
къы щыщIагъэкI, Iуэхутхьэб-
зэ  зэмылIэужьыгъуэхэр ща-
щIэ и IуэхущIапIиплIым къы-
щы зэрагъэпэщащ ягъэ тIы-
са хэр щагъэлажьэ центрхэ р. 
УнэтIыныгъэ нэ  хъыщ хьэхэр 
дэн-бзэнырщ, гъущIым, 
пхъэм елэжьынырщ, мэ-
къуэ мэш хозяйствэрщ, унэ-
лъащIэхэр гъэхьэ зыры-
нырщ. А IэнатIэхэм щола-
жьэ ягъэтIысахэм я процент 
70-р, абыхэм я Iэдакъэ щIэкI-
хэм къы щIэупщIэм илъэс 
къэс къызэрыхэхъуэм къы-
хэкIыу а бжыгъэри докIуей. 

– Уголовнэ-гъэзэщIакIуэ 
Iэ натIэм и унэтIыныгъэ нэ-
хъыщхьэщ ягъэтIысахэр 
лэжьыгъэм хуэгъэсэныр. 
2024 гъэм къыщIэдгъэкIащ 
сом мелуани 142-рэ и уасэ 
продукцэ. Нобэм те-
пщIыхьмэ, мы гъэм сом ме-
луани 127-м щIигъум и уасэ 
дгъэхьэзырыну зыкъытхуа-
гъэзащ, – къыхигъэщащ 
Аба зэм.

УФСИН-м и унафэщIхэм 
жаIащ 2025 гъэм къапэщыт 
къалэнхэр тэмэму зэрагъэ-
зэщIэфынум шэч къызэрыт-
ра мыхьэр. ЗэIущIэм и кIэм 
абы хэм журналистхэм я 
упщIэхэм жэуап иратащ. 

УЭРДОКЪУЭ Женя.

«Плъыр щхъуантIэ» 
урысейпсо жылагъуэ зэ-
гухьэныгъэм иджыбагъэ 
наIуэ къищIащ Урысей 
Федерацэм и щIыналъэ-
хэм экологиемкIэ я 
лъэпкъ рейтингыр. Абы 
къызэщIеубыдэ 2024 - 
2025 гъэхэм я щIыма-
хуэм щыIа экологие 
щытыкIэр.

РЕЙТИНГЫР зэхагъэу-
вэн щIадзащ 2007 гъэм 
икIи 2008 гъэм щегъэжьа-
уэ абы кърикIуахэр наIуэ 
ящI хъуащ. Иджырей 
къэп щытэныгъэхэм къы-
зэрагъэлъэгъуамкIэ, Къэ-
бэрдей-Балъкъэрыр абы 
щыдэкIуэтеящ икIи къэра-
лым 4-нэ увыпIэр щиубы-
дащ. Ди республикэм япэ 
итщ Алтай республикэр, 
Мурманск областыр, Мэз-
куу къалэр.

Экспертхэм къапщытащ 
щIыналъэхэм щIы уэп  сыр 
хъумэнымкIэ ще кIуэкI 
лэжьыгъэхэр зы хуэ дэр, 
абыхэм я социаль-  
 н о-экологие, про  мыш- 
 ле нно-экологие ин де кс-
хэр. Ди республикэм нэ-
хъыбэ дыдэу къыхуэхьыну 
балли 100-м щыщу 85-р 
хуа гъэуващ. Нэгъабэ и 
ап хуэдэ пIалъэм къри-
убыдэу Къэбэрдей-Балъ-
къэрым иIар балл 81-рэщ. 

ХЬЭЩОКЪУЭ Алыдж.

Урысей Федерацэм и щIыналъэхэм 
 къат куэду зэтету щаухуэ унэхэм хэт 
фэтэрхэм я инагъкIэ Къэбэрдей-Балъ-
къэрыр, Ингушым, Шэшэным, Осетие 
Ищхъэрэ – Аланием я гъусэу, къэралым 
щынэхъыфIитхум хохьэ. 

ЕРЗ.РФ-м (Къэралым и ухуэныгъэ Iуэху-
щIапIэхэм зыуэ щыт я ресурс) и интернет 
гуэдзэным къызэрыщыгъэлъэгъуамкIэ, 
2024 гъэм и гъатхэпэм Къэбэрдей-Балъ-
къэрым щаухуа фэтэрхэм я инагъыр ику 
иту метр зэбгъузэнатIэ 61,1-рэ хъуащ. 
Апхуэдэуи, экспертхэм къызэралъытамкIэ, 

Фэтэр 
Iэхуитлъэхуитхэр

ди щIыналъэм и псэупIэ IэнатIэм инвес-
тицэ ахъшэ хэплъхьэныр фейдэ зыпылъ 
унэтIыныгъэщ. 

Фигу къэдгъэкIыжынщи, 2024 гъэм Къэ-
бэрдей-Балъкъэрым псэупIэу псори зэхэту 
щаухуащ метр зэбгъузэнатIэ мин 610,8-рэ 
икIи ар проценти 9,2-кIэ нэхъыбэщ абы 
ипэ ита илъэсым яхузэфIэкIам нэхърэ. 

ЖыпIэнурамэ, Налшык, Бахъсэн, Май, 
Шэджэм къалэхэм, Щхьэлыкъуэ, Ок-
тябрьскэ, Нартан, Лесное, Учебное, Ви-
ноградное жылэхэм нэгъабэ щаухуащ 
 къат куэду зэтет унэу 141-рэ, псори зэхэту 
фэтэр Iэхуитлъэхуит 3694-рэ хъууэ. Абы-
хэм псоми зэхэту метр зэбгъузэнатIэ мин 
240,9-рэ яубыдащ. Унагъуэхэм псэупIэу 
яухуащ 2725-рэ, псори зэхэту метр зэб-
гъузэнатIэ мин 369,9-рэ хъууэ.

Республикэм нэгъабэ щрагъэкIуэкIа 
ухуэныгъэ лэжьыгъэхэм сом мелард 43,6-
рэ хуэзащ. 

ХЬЭЩЫКЪУЕЙ Олег.

Рейтингхэр

ЗэIущIэхэр

«Махуэкум» и къыдэкIыгъуэр 
зыгъэхьэзырар  ШАЛ  Мухьэмэдщ.

Пенсэхэр

Абыхэм ефыгъуэн
     хуейкъым

Сыт Европэр 
къыщIедгъэлар?

ЛIэщIыгъуэхэм  къадобакъуэ 

И пэжыпIэр къатIэщI
Индоевропеибзэхэм лъабжьэ яхуэ-

хъуар щIэныгъэм къыхуэмыхутэу нобэм 
къэ сащ. А Iуэхугъуэм европей къэралы-
гъуэхэм я динырылажьэхэм деж къы-
щыщIэдзауэ археологхэм деж щиухыжу 
иригузавэрти, я бзэр зрамыпха пасэрей 
лъэпкъыжь щыIэжу къыщIэкIынкъым. 
Апхуэдэу, католическэ члисэм ахъ шэш-
хуэрэ лIэщIыгъуитIрэ тригъэкIуэдауэ 
щы тащ адыгэр къызытехъукIыжа хьэт 
лъэпкъым Анадолэм щиухуа Хьэт къэра-
лыгъуэр зэзыпхъуахэмрэ ахэр зыхэ шып-
сыхьыжамрэ индоевропей лъэпкъыжь 
хеттхэр арауэ игъэувыным, абы щыхьэт 
техъуэ гуэри «къитIэщIыным».

 
ЗЫХУЕИНУ псомкIи къызэригъэпэщурэ 

католическэ члисэм Азие ЦIыкIум иутIып-
ща археологхэрщ, дауи, хьэтхэм я лъэу-
жьым теувар. Ауэ я бзэмрэ къатIэщIа 
бзэм рэ щызэтемыхуэм, зыгуэр къагуп-
сысын, а Iуэхум трагъэкIуэда мылъкур 
ягъэ пэжын хуейти, Тэурэтымрэ Инджы-
лымрэ къахэщыж «ht» (хьэт) лъэпкъыцIэм 
къыщеджэкIэ хьэрф «е» дагъэувэну зэ-
гурыIуэри, «хетт» индоевропей лъэпкъ 
нэпцIыр къэунэхуащ. Археологхэм зэра-
гъэпцIа Iуэху еплъыкIэмкIэ, КъуэкIыпIэм-
кIэ къикIа индоевропей хеттхэм зэрап-
хъуащ  адыгэ-хьэт лъэпкъыжьу Анадолэм 
щыIар, икIи а тIур хуэм-хуэмурэ зэхэ шып-
сыхьыжащ. Хьэтхэм тхыбзэ зэрамыIам 
къыкIэкIыу, я бзэм и фэеплъи къахуэгъэ-
накъым, ауэ хеттхэм я гъущIынэтхым 
нобэм къихьэсащ ди адэжь лъэпкъыр 
зэрыпсалъэу щыта бзэм щыщу псалъи 
140-м хуэдиз. 

Мы теориер дуней псом къыщызэдащ-
тэри, ар яфIэпэжу нобэм къэсащ. Ауэ, илъэ с 
40 - 50 хуэдизкIэ узэIэбэкIыжмэ, щIэ ныгъэ 
дунейр къигъэтхытхыу тхыдэм къы-
хэтэджыкIыжащ пэжышхуэ – щыIакъым 
хеттхэр, ар европей щIэныгъэлIхэм я тхы-
дэр зыгуэрым гуатхэн папщIэ къагупсыса 
псалъэщ, щыIар хьэтщ, адыгэхэм я 
адэжьхэр… ИкIи, зэхэзэрыхьа тхыдэр яху-
зэхэмыхыжу, и пэжыпIэр къахуэ мытIэщIу, 
зыгуэрхэр зэхуэмыкIуэу, тхыдэм иIэ 
«кIыфIыгъэ» гуэрхэм Iуэхур имыгъэкIуатэу 
но бэм къэсащ. 

Арами, щIэныгъэ унэтIыныгъэ псо зыт-
ращIыкIа Iуэхугъуэт. Уеблэмэ къэралыгъуэ 
зэхуэмыдэхэм «Хеттологие» кафедрэхэр 
къыщызэIуахри, щIэныгъэлI гуп щагъэ-
хьэзырат. Ауэрэ къэунэхуащ хетт гъущIы-
нэтхым адыгэ-абазэбзэкIэ къеджэ щIэны-
гъэлIхэр. Индоевропей хеттыбзэм адыгэб-
зэкIэ укъызэреджэ хъунур къагурымыIуэу, 
куэд щIэнэкIащ апхуэдэ щIэныгъэлIхэм. 
Абыхэм тхэн щIадза нэужь, хеттологхэми 
кIэрыхуащ, ауэ хэIущIыIу хъуа дунейпсо 
тхыдэр къыпхуитхыкIыжынутэкъыми, ка-
федрэхэр зэхуащIыжащ, Iуэхур зэры щы-
тым хуэдэу къагъанэу зрамыгъэужьын па-
пщIэ. 

Хьэтхэм дакъытехъукIащ, Хьэт къэралы-
гъуэшхуэм дыщыщу щытащ – ар адыгэхэм 
зэрыжытIэр щхьэусыгъуэншэкъым. Абы 
щыхьэт техъуэ бзэ, тхыдэ, археологие къэ-
хутэныгъэхэм къахэхъуэ зэпытщ. Ауэ индо-
европей лъэпкъхэр къызытехъукIам пша-
гъуэ Iувыр щхьэщыту нобэм къэсащ, индо-
европей гъущIынэтхым адыгэбзэкIэ къы-
зэреджэми и пэжыпIэр жэуапыншэт. 

ЗэрыжаIэмкIэ, абы и жэуапыр иджы ды-
дэ къахутащ антропологиемкIэ Венэ щыIэ 
университетым и кафедрэм щы лажьэ-
хэмрэ Гарвард университетым пасэрей 
ДНК-мкIэ и лабораториемрэ зэщIыгъуу. 

Зи гугъу тщIы еджапIитIым я щIэныгъэлI-
хэм яджащ пасэрей кхъэлэгъунэхэм къы-
щIахыжа хьэдэ 435-м я ДНК-р. Зэрыхуа-
гъэфащэмкIэ, ахэр псэуащ ди лъэхъэнэм 
ипэкIэ илъэс 6400-2000-хэм. ИкIи къэху-
тэныгъэхэм къызэрагъэлъэгъуамкIэ, Кав-
каз къуршым и ищхъэрэ лъэныкъуэм къы-
щыщIэдзауэ Индыл нэс я зэхуаку дэлъ 
щIыналъэм щыпсэуа лъэпкъыжьхэрщ ин-
доевропей лъэпкъ псоми лъабжьэ яхуэхъу-
жар! Герман, роман, славян, индоиран, ке-
льт лъэпкъхэр къыздикIари къызытехъу-
кIари пасэрей кавказ лъэпкъхэрауэ зэры-
щытым теухуа тхыгъэшхуэ къытехуащ 
«Nature» журналым и иужьрей къыдэкIы-
гъуэм. 

НэхъапэIуэуи жаIат ди лъэхъэнэм ипэкIэ 
илъэс 3200 - 2600 гъэхэм хы ФIыцIэмрэ Ка-
спиймрэ ищхъэрэкIэ щыIа ямнэ щэнхаб-
зэм индоевропей лъэпкъхэр зэрырапхыр. 
А лъэхъэнэрщ тафэтесхэр къыщыунэ-
хуари. ЗэрыжаIэмкIэ, ямнэ щэнхабзэр 
зезы хьа лъэпкъхэр ЕвропэмкIэ Iэпхъуэурэ, 
иужь рей илъэс 5000-м зэтеубла хъуа евро-
пей геномыр абыхэм къапкърыкIауэ аращ. 
Индоевропеибзэхэм ирипсалъэхэмрэ абы-
хэм къакъуэжа къуэпсхэмрэ яджыжщ, 
иужьрей ДНК къэхутэныгъэхэр абы ира-
гъэпщэжри, щIэныгъэлIхэм къатIэщIащ 
лIэщIыгъуитIкIэ зылъыхъуар. Къищы-
нэмыщIауэ, еджахэр иджыри зэ щыхьэт 
техъуащ анадолэ хьэтхэри ди лъэхъэнэм 
ипэкIэ 4500 - 3500 гъэхэм Кавказ Ищхъэ-
рэм щыпсэуа лъэпкъыжьым зэры щы щы м -
рэ абыхэм я бзэмкIэ псалъэу зэрыщытам-
рэ. Абы и закъуэкъым, европейхэр 
къызытехъукIауэ жыхуаIэ ямнэ щэнхабзэм 
и процент 80-р къыздикIари Кавказ Ищхъэ-
рэрщ. Ауэ щыхъукIэ, католическэ члисэм 
зыми щымыщу лIэщIыгъуитI тригъэкIуэ-
дауэ аращ хьэт тхыдэр игъэкIуэду, хетт ин-
доевропей лъэпкъ нэпцIым и тхыдэр къэ-
гупсысыным. КъызэрыщIэкIымкIэ, хетт 
зыфIаща индоевропей зэрыпхъуакIуэхэр 
езы хьэтхэм я хамэтэкъым: я бзэкIи хаб-
зэкIи зэблагъэт.

А пасэрей лъэпкъыжьхэр зэкъуэзычари, 
дунейм трипхъэу «хамэ» зэхуэзыщIыжари 
наIуэщ – илъэс мини 7,5-кIэ узэIэбэкIыжмэ 
къэхъуа псыдзэ шынагъуэрщ. А лъэ-
хъэнэрщ ди адэжьхэр къетIысэкIауэ зыIу-
са Ахын гуэлым зиIэту, хы ФIыцIэр къы-
щыу нэхуауэ щытар. Аращ адыгэ-хьэтхэр 
зэпэIэщIэ зыщIари, бзэ зэхуэмыдэхэмрэ 
щэнхабзэхэмрэ къэунэхуным щхьэусыгъуэ 
хуэхъуари. Зэхамэ хъужыху зэрымылъа-
гъуурэ къэгъуэгурыкIуа лъэпкъыр, икIэм-
икIэжым, зэбий хъужащ... 

Дауэ мыхъуами, щIэныгъэр щыхьэт те-
хъуэу къатIэщIыжащ пэжышхуэ – ди лъэ-
хъэнэм ипэкIэ 4400 гъэхэм ирихьэлIэу зы-
гуэр къэхъури, Кавказ Ищхъэрэм щыпсэуа 
лъэпкъыжьыр икIащ, щхьэж здиунэтIыр и 
гъуэгуанэу. Иныкъуэр Анадолэм, адрейр 
къуэкIыпIэм, хэти къухьэпIэм, индоевро-
пейхэр къызытехъукIыжа гупым ищхъэ-
рэкIэ ягъазэри, лъэпкъыр зэфIэкIуэдащ. 

- «CLV гуп» фIащащ пасэрей кавказ-ин-
дыл лъэпкъ жыхуэтIэу, тхыдэм и «лъэ-
хъэнэ кIыфIыр» зыгъэнщIыжахэр. Ахэращ 
Кавказ Ищхъэрэм икIыу ищхъэрэкIэ 
зыунэтIахэр, индоевропей лъэпкъхэр 
къызытехъукIыжахэр. Ахэращ хеттыбзэ 
жыхуэтIэм ирипсалъэу щытари. Илъэс 
200-кIэ щIэныгъэлIхэр зылъыхъуар мы-
ращ – къэдгъуэтыжащ европейхэм я 
адэжь хэр, - жеIэ Венэ университетым и 
щIэ ныгъэлI Пинхаси Рон. 

Ауэ щыхъукIэ, сроплъэж тхыдэми, си 
 нэгу къыщIоувэ мыпхуэдэ теплъэгъуэ: но-
бэрей индоевропейхэр къызытехъукIа кав-
каз-индыл лъэпкъым щыщ гуп ищхъэрэкIэ 
Iэпхъуэу лъэпкъ щхьэхуэ щыхъужа нэужь, 
илъэс мини 2 дэкIауэ, хым къокI, Хьэт къэ-
ралыгъуэр яухуауэ Азие ЦIыкIум щыпсэу я 
къуэш лъэпкъым тоуэ, зрапхъуэри, зэхо-
шыпсыхьыж. Дауи, илъэс мини 2-м къри-
убыдэу абыхэм я бзэм тIэкIуи зихъуэжауэ 
къыщIэкIынт, ауэ зэгурымыIуэу гугъу зэре-
гъэхьауи пхужыIэнукъым, сыту жыпIэмэ, 
нобэ тIурылъ адыгэбзэмкIэ укъоджэф 
тхыбзэ зиIа хеттхэм къащIэна гъущIы-
нэтхым. Абы нэхъ щыхьэтышхуи ухуей-
къым. 

Хьэкъщ зэманымрэ лъэпкъитIым я зэ-
хуа ку дэлъа гъуэгуанэмрэ я зэранкIэ пасэ-
рейхэр хамэ зэрызэхуэхъуар. А псор нэхъа-
пэIуэ къызыгурыIуэу, гъущIынэтхым 
 ады гэ-абазэбзэкIэ къеджэу щIэзыдза щIэ-
ныгъэлIхэм зэрыщIэнэкIам ириукIы тэ-
жыпхъэщ. 

Зэман гъэщIэгъуэн гуэрым дыхуэкIуащ…  
БлэкIам и бжэр зыгуэрым зэIуихауэ, 
щIэныгъэ пэжыр IэгукIэ къыщIэбгъалъэ 
хъум хуэдэщ. Ар къэдгъэсэбэпу, адыгэм и 
пасэрей тхыдэр лIэщIыгъуэжьхэм къыхэт-
хыжыныр гъуазэ тхуэхъуныр и чэзууэ къыс-
щохъу

ФЫРЭ Анфисэ. 

Мэлыжьыхьым и 1-р Гу-
шы Iэхэм я махуэу щытащ. 
Ауэ къэралыр зэи гушыIэр-
къым: а махуэм Урысейм со-
циальнэ пенсэхэр зэуэ про-
цент 15-м нэскIэ (14,75-кIэ) 
щы дэкIуеящ. СлIожь, лъаб-
жьэ диIэщ апхуэдэ пенсэ 
лIэу жьыгъуэ зрит цIыху ме-
луани 4,2-м дехъуэхъуну. 
Арщ хьэкIэ мыбы зы укъэ-
зыгъэуIэбжь хэлъщ.

ФИГУ къэдгъэкIыжынщи, 
цIы ху къызэрыгуэкIхэм я пен-
сэхэр УФ-м тIууэ щызэщхьэ-
щокI - страховойрэ социаль-
нэу. Япэрейр зыIэрыхьэ цIыху 
мелуан 38-м я пенсэхэхэр ин-
дексацэ зэращIар проценти 
9,5-рэ къудейкIэщ. Аращ 
 куэ дыр къэзыгъэуIэбжьари. 
Щхьэ апхуэдизу зэщхьэщыкIа 
а бжыгъитIыр? Ар захуагъэ?

IэщIагъэлIхэм къызэ ра-
лъы тэмкIэ, нэгъуэщIу хъуну-
тэкъым. Мы зэманым етIуанэ 
пенсэ лIэужьыгъуэ зратхэм 
ику иту яIэрохьэ сом мин 
 15-рэ 456-рэ. Ар хуокIуэ уп-
сэун папщIэ нэхъ мащIэ ды-
дэу узыхуейуэ Урысейм ща-
гъэувам. Законым идэркъым 
пенсэр абы ищIагъ къехыу - 
арыншамэ, хущIагъун хуейщ. 
КIэщIу жыпIэмэ, узэхъуэпсэн 
щыIэкъым. Ауэ сыт страхо-
вой пенсэ къэзылэжьахэм я 
мыарэзыныгъэр къызы хэ-
кIыр.

Мыбдеж къыщыдгъэлъэ-
гъуэн хуейщ социальнэ пенсэ 
зритыр хэт сымэми. Ахэр 
илъэс 25-рэ хъууэ яIэн хуей 
лэжьыгъэ стажыр зэзымы-
гъэпэщыфахэрщ, нэгъуэщIу 
жыпIэмэ, къэрал IуэхущIапIэ 
пэрымыту, зыхэпсэукIыр мы-
гу  ры Iуэгъуэу къекIуэкIащ. 
Ап хуэдэу социальнэ пенсэ 
хуа гъэув гуп псоми хыхьэ ны-
къуэдыкъуэхэм, сабий ны-
къуэдыкъуэхэм, апхуэдэу зи 
адэ -анэхэм ящыщ зыр е тIури 
зыщхьэщымытыж сабийхэм.

США-м президентыр щызэрахъуэкIа иужь белджылы 
 хъуащ: Урысейм и нэхъ жагъуэгъу дыдэ къэралхэр здэ-
щыIэр Ев ропэрщ. Ахэр хуейкъым Украинэм щекIуэкI зауэ 
Iуэхухэр ягъэувыIэну икIи иджыри къыпыкIакъым ди 
къэралым и лъэр щIиудыным хуэгъэза и мурадым, ар 
зэрыделагъэр къагурыIуа пэтми. Инджылызымрэ Фран-
джымрэ зи пашэ къаруущIэ зэщIагъэуIуэну хущIокъухэр.

ТЕГЪЭЩIАПIЭ ящIри Урысейм къыб гъэдэкI «шына гъуэрщ». 
Ар зэрынэпцIыр апхуэдизкIэ нэ рылъагъущи, утеп сэ лъы хьы-
нуи къилэжьыркъым. Ауэ къагъэ сэбэп. Мыбдежым ща-
щыгъупщэж иджы къыхуэдзэлашхэ къэ ралхэм ящыщ куэд 
илъэс 80 ипэкIэ СССР-м фашизмэм и пщы лIыпIэм къы-
зэрыришыжар, къызэфIэувэжынымкIэ абыхэм зэрызащIигъэ-
къуар. Совет Союзыр мыхъуамэ, ахэр хэкIуэдэжыпат.

Бжыгъэхэм къаIуатэ: ЕтIуанэ дунейпсо зауэм и зэманым со-
вет зауэлIхэм псори зэхэту цIыху мелуани 113-рэ щыпсэу къэ-
рал 11 фашист Германиемрэ милитарист Япониемрэ къыIэ-
щIагъэкIыжащ. Абыхэм ящыщу 9-р Европэм щыщхэщ. Ахэр 
хуит къэщIыжыным теухуа зауэзэрылIхэм совет зауэлI зы ме-
луаным нэблагъэ хэкIуэдащ. (Польшэм щхьэкIэ екIуэкIа зауэ-
хэм цIыху мин 600-м щIигъу).

Иджы щIэупщIэхэр щыIэщ: сыт апхуэдиз хэщIыныгъэ зри-
гъэгъуэту Дзэ Плъыжьым Европэр хуит къыщIищIыжар? Ар 
лъы зыхуагъажэхэм яхуэдэт? СССР-м и щIыналъэм зэрып-
хъуа кIуэхэр ирихужа иужь адэкIэ мыкIуатэу щхьэ и гъунап-
къэхэм къыщызэтеувыIэ мыхъуарэ?

А упщIэхэм я жэуапхэр къэбгъуэтыну гугъукъым. Япэрауэ, и 
гъунапкъэхэм деж къыщызэтеувыIэжыным къикIыр ди Хэкур 
зэхэзыфыщIа, ди цIыхухэр зэтезыукIа бзаджэнаджэхэм ма-
мырыгъэ епщIылIэнырт. ЗэрыгурыIуэгъуэщи, ныкъуэлIэ хъуа 
бийр къызэрызэщIэрыуэжу дищIхэм къаруущIэкIэ аргуэру 
 къеIэнут. Гитлер зэи ибзыщIакъым КъуэкIыпIэм и къуле-
игъэхэм зэрыхуэпабгъэр икIи ахэр зыIэригъэхьэныр и гъащIэ 
мураду зэ рыщытыр. Ар аргуэру къебгъэрыкIуэнут, атом Iэщэ 
ищIы ным гъунэгъу зэрыхуэхъуар къэплъытэмэ, нэхъри нэхъ 
къару шынагъуэкIэ. Ар къэбгъэхъункIэ Iэмал зимыIэт.

ЕтIуанэрауэ, Совет Союзым къыщыгугъырт Ещанэ рейхым 
пщылIыпIэ иригъэува къэралхэм щэхууи нахуэуи фашистхэм 
къащыпэщIэтхэр-зыпэщIэсэныгъэм хэтхэр, партизанхэр. 
ЦIыху мамырхэми плъапIэу яIэр арат. ИкIэм-икIэжым нэмы-
цэIуэхэм къишыжын хуейт ди хэкуэгъухэри яхэту ныкъуэлIэ 
 хъуауэ щаIыгъ гъэр минищэхэр. Абыхэм нэгъуэщI гугъапIэ 
яIэтэкъым.

 КъыхэгъэщхьэхукIын хуейщ Дзэ Плъыжьым къихь текIуэны-
гъэхэм сыт щыгъуи дунейпсо мыхьэнэ зэраIари. НэгъуэщIу 
жы пIэмэ, абы хуит къищIыж къэралхэм къащыкъуэувэрт езы-
хэм IэщэкIэ зэщIэузэда я къарухэр. Къэбгъэлъэгъуэну ири-
къунщ Польшэм и Дзэр, Югославием и ЦIыхубэ-щхьэхуитщIы-
жакIуэ армэр, япэ чехословак армэ корпусыр. Зауэм и кIэухым 
фашистхэм япэщIэувэжащ нэхъапэм абыхэм ядэзэуа румын-
хэм, болгархэм я дзэхэр, Венгрием и къарухэм ящыщхэр. Ев-
ропэм и къэрал зыбжанэм я партизанхэми бийм хэщIыны-
гъэхэр иратащ.

Хуит къащIыжа къэралхэм хуабжьу гуапэу къыщыIущIащ ди 
зауэлIхэм. Ар къэзыгъэлъагъуэ сурэт, кинолентI куэд тхыдэм 
къыхэнащ.

АрщхьэкIэ щIэуфэн хуейкъым Дзэ Плъыжьыр зи нэхэм къы-
щIэуэхэри зэрыщыIар. Ахэр езыхэм я хэкур зыубыда на-
цистхэм IупэфIэгъу яхуэхъуахэрт, зэрыпхъуакIуэхэм задезы -
гъэ кIухэрт. Апхуэдэхэм яхузэфIэкI къагъанэртэкъым еб-
гъэрыкIуэ ди зауэлIхэм лъакъуэпэщIэдзхэр къыхуащIын па-
пщIэ. Зэгуэр ди къэралым щытепсэлъыхьу щытакъым зи 
щIыбхэр къэзыгъэ за ди зауэлIхэм къеуэу щыта апхуэдэхэри 
зэрыщыIам. Арщ хьэкIэ дэфтэр щэхухэр къызэIуахыжа иужь 
псори я пIэ иувэжащи, цIыхухэм пэжыр ящIэн хуейщ.

Абы къыдэкIуэу нэхъ убгъуауэ тепсэлъыхьын хуейщ хуит 
къи щIыжа къэралхэм сыт и лъэныкъуэкIи ССС-р зэрадэIэпы-
къуар. ИкIи, дауи, псом япэу ерыскъыкIэ: совет зауэлIхэм езы-
хэм я гъэтIылъыгъэ хьэжыгъэхэмкIэ ягъэжьа щIакхъуэхэр хуа-
гуэшырт цIыхухэм. ИужькIэ СССР-м и правительствэм а къэ-
ралхэм яхуригъашащ гуэдз, нэгъуэщI ерыскъыхэкIхэри. Абы 
щыгъуэми, гурыIуэгъуэт зи щIыналъэм щыщ Iыхьэхэр бийм 
иIыгъа, илъэси 4-кIэ зауэ хьэлъэхэр езыгъэкIуэкIа Совет Со-
юзым езыми гъавэр хуабжьу къызэремэщIэкIыр.

Властыр Iэрыхьа иужь Гитлер зэхилъхьат иубыдыну щIына-
лъэхэм щызекIуэну хабзэхэр. Ахэр хьэкIэхъуэкIагъэ дыдэт икIи 
зыхуэгъэзари лъагъумыхъуныгъэрт. ПсынщIэу къыщебгъэ-
рыкIуэ 1941 гъэм и гъэмахуэм а мурадыр фIэкIыпIэ имыIэу 
ягъэ зэщIэн планым хуэкIуат: Европэм къыщыщIэдзауэ Ура-
лым нэсыху Ещанэ рейхым къыщызэригъэпэщынут зауэм 
къыщыхэжаныкIа нэмыцэ генералхэр зи унафэщIу щытыну 
къэралибл. Абыхэм щыпсэунут нэмыцэхэм я IупэфIэгъу нэхъ 
къапыщIа лъэпкъхэр. Ауэ Iэщэ зезыхьэнуи, дзэ зиIэнуи хуиты-
нур езы нэмыцэхэм я закъуэт. Абыхэм яхэмыхуа нэ гъуэщI 
лъэпкъхэр псом япэу яхуэпщылIын хуейт Германие империем. 
Ахэр къызыхуигъэщIауэ щытынуращи, ирагъэджэнукъым, 
щэнхабзэм лъагъэIэсынукъым, дохутыр Iуэхутхьэбзэхэм па-
гъэкIынущ. ГурыIуэгъуэщ мылъкум и сыт хуэдэ лIэужьыгъуи 
зэрамыIэнур.

Мис апхуэдэ хьэкIэкхъуэкIэ хабзэхэр тегъэщIапIэ ящIурэ, зэ-
рапхъуэрт яIэрыхьэ псори, цIыху узыншэхэр Германием щы-
лэжьэну яшэрт. ЦIыху мамыр мелуанхэр пщылIыпIэ иуват, 
нэмыцэIуэхэм ирагъэлIыхь зауэлI гъэрхэу бжыгъэкIэ абыхэм 
къакIэрымыхухэм я гугъу умыщIыххи.

Ахэр хуит къэщIыжыныр цIыхугъэм егъэщIылIа къалэн лъа-
пIэт икIи СССР-м ар щIыхь пылъу игъэзэщIащ. ИкIи хэт сыт 
хуэдизу хущIэмыкъуами, тхыдэм ар зэи хэкIыжынукъым.

Политикэм зехъуэж, ауэ тхыдэм зэи зихъуэжынукъым - ар 
зэрыщытауэ къонэж!

Ахъшэхэм ныбжьышхуэ 
яIэщ. Ахэр къадежьащ па-
сэ рей къэралхэм. Нэхъ гъу-
нэгъуу дыкъэIэбэмэ, иджы-
ри зе кIуэ ахъшэхэм я нэ-
хъыжь дыдэу къалъытэ 
инджы лызхэм я фунт стер-
лингхэр.

ЗЫ ФУНТ зи хьэ лъагъ  
дыжьын ахъшэр къэ ралым 
къыщы щIа гъэкIыу щIадзащ 
еянэ лIэ щIыгъуэм, ауэ куэду 
зе кIуэу щыхуежьар лIэ щIы-
гъуиплI дэ кIыу къы зыхащIыкI 
ды жьы ныр фIагъкIэ зэхагъэ-
кIын щIадза иужькIэщ. 1971 
гъэр къ э сы ху зы фунтыр 
шиллинг 12, шиллингыр пен с 
20 хъууэ къекIуэкIащ. Зы те та 
хабзэм къытекIри, а илъэ  сым 
фунтыр пенси 100 хъууэ ягъэу-
ващ икIи абы  т е тщ.

НыбжькIэ а ахъшэм йохьэ-
йохуэ Сербием и динарыр. 
Ар 1214 гъэм, къэралым и 
япэ пащтыхь Стефан и зэма-
ным къыщIагъэкIыу хуе-
жьащ . ЖыIэн хуейщ абы 
 лъандэрэ Сербием ахъшэ 
реформэ зыбжанэ зэрыще-
кIуэкIар, ауэ ноби динарыр а 
къэралым и лъэпкъ ахъшэу 
къонэж. Нэхъыжьхэм хабжэ 
Урысейм и рублри, дэ дызэса 
сомыр. Ар къыщежьар тэ мэ-
му зыми къыбжиIэфыну-
къым, ауэ «пыупщIын» пса-
лъэм  къытехъукIауэ къалъы-
тэ, дыжьын паупщIурэ хуэзэр 
къащэхум щIату къекIуэкIа-
уэ. Еджагъэшхуэхэм нэхъ 
яфIэ къабылыр а ахъшэр 
1535 гъэм гъатхэпэм и 20-м, 

нэ гъуэщIу жыпIэмэ лIэщIы-
гъуитху ирикъуным илъэси 10 
иIэжу, ирагъэкIуэкI рефор-
мэм къыдежьауэ къалъы тэ-
нырщ. Абы щыгъуэщ езыр 
дымылъагъужми, ди гъа-
щIэм иджыри хэт «кIэпIей-
кIэ» псалъэр дунейм къы щы-
техьар.

ЕплIанэ увыпIэр иIыгъщ 
Индием и рупий цIэрыIуэм. 
Дыжьыным къыхэщIыкIа япэ 
рупийхэр къагъэсэбэпу щIа-
дзащ, Фарид-Хъан ибн-
Хьэсэн и тетыгъуэм хиубыда 
1542 гъэм. Пэжу, мыгувэу ар 
къэралым и щIыналъэ зыб-
жанэм щащIу хуежьащ, абы 
къыхэкIыу зыуэ щыт иджы-
рей рупийр къыщыунэхуар 
1835 гъэрщ, а щхьэусыгъуэ-
хэм къыхэкIыу жьыхэм хаб-
жэркъым.

Мыри хьэлэмэтщ: США-м и 
долларыр нэхъ ныбжьышхуэ 
зиIэхэм яхэтщ, езыр къэ-
ралыжьхэм ящымыщми - а 
тIур къызэдежьауэ жыпIэ 
хъунущ . Америкэм и Штат Зэ-
гуэтхэм я лъэпкъ ахъшэ ар 
щыхъуар 1785 гъэрщ, ауэ и 
цIэм и тхыдэр нэхъ кIыхьщ 
икIи европей талерым хуо-
кIуэ. Иужьрейр Урысейми 
къы щагъэсэбэпу щытащ па-
щтыхь Петр Езанэм и зэ-
маным, ауэ зэрыщеджэр нэ-
гъуэ щIут. Зи гугъу тщIы ды-
жьын ахъшэр япэ дыдэу къы-
щежьар Иоахимсталь щIыпIэ 
цIыкIурщ (иджы Чехием и 
щIыналъэм хеубыдэ), зэре-
джэри иоахимсталерт. Евро-
пэм псалъэр щагъэкIэщIри, 

«талер» щыхъуащ, Амери-
кэм доллару нэсащ. Апхуэдэ 
къежьапIэ иIэщ дуней псом 
щынэхъ лъэщ а ахъшэм.

Езыхэм я цIэхэм куэдрэ за-
мыхъуэжми, ахъшэхэм я те-
плъэхэр щIэх-щIэхыурэ зэра-
хъуэкI. Ауэ ахъшэщIэхэм щы-
хуэкIуи мымащIэу къохъу. Ар 
къыхокI революцэм хуэдэ 
Iуэхушхуэ дыдэхэм, зей къэ-
ралыр кIуэдыжу щIэхэр къы-
зэрыунэхум. ЗанщIэу щап-
хъэу къэпхь хъунущ СССР-р. 
Ар лъэлъэжа иужь къэунэхуа 
къэралыщIэхэр езыхэм я 
ахъшэ лIэужьыгъуэхэм хуэ-
кIуэн хуей хъуащ.

ЗэхъуэкIыныгъэ нэхъ ц Iы кIу-
 хэми урохьэлIэ. Псалъэм и 
хьэтыркIэ, Урысейм апхуэдэ 
щекIуэкIащ 1998 гъэм: тхы-
лъым пIэ ахъшэхэм ноль зыб-
жанэ гуагъэхуащ. «Деноми-

нацэ» - аращ ди нэхъыжьхэм 
я нэгу щIэкIа а Iуэхум зэ-
реджэр.

Мы IэнатIэм къыщыхъу зэ-
хъуэкIыныгъэхэр экономикэ 
щхьэусыгъуэхэм щытращIы-
хьыр нэхъыбэщ. Псалъэм и 
хьэтыркIэ, еврэр къежьэри, 
лъэпкъ ахъшэ 11-р нумизмат-
хэм фIэкIа къамыгъэсэ бэ-
пыж тхылъымпIэу къэнэ-
жащ. Ауэ къэралхэм я эконо-
микэ зэдэлэжьэныгъэм зы 
ахъ шэ лIэужьыгъуэм ущы-
хуэкIуэныр хуабжьу гугъущ. 
Аращ а Iуэхур зэкIэ щIагъэ-
тIылъар. БРИКС зэгухьэны-
гъэм хэтхэм.

Зэрытлъагъущи, ахъшэ-
хэри цIыху гъащIэм хуэдэщ - 

дунейм къытохьэ, токIыж. Ар 
апхуэдэуи телъыджэ гуэрщ, 
гу лъыдмытэми. Псалъэм и 
хьэ тыркIэ, зэгуэр сомым 
пщIэш хуэ иIэу, ар пIыгъыу 
тыкуэным е бэзэрым укIуэ 
хъууэ щытащ. Иджы абы зы 
щIыпIи ушхэжынукъым. Нэхъ 
куууэ дыIэбэнти, нэхъыжьхэм 
дощIэж кIэпIейкIэхэр дыбжу 
щыщыта зэманыр. Уеблэмэ, 
щыIэт «КIэпIейкIэ зымылъы-
тэр кIэпIейкIэ и уасэкъым» 
псалъэжьыр - мащIэр зэзы-
мыгъэзахуэм, куэди хузэ-
гъэзэхуэнукъым жиIэу арат. 
Иджыри кIэпIейкIэр зокIуэ, 
ауэ хэт ар иужьу зылъэгъуар? 
КIэпIейкIэ, кIэпIейкIи 5, кIэ-
пIейкIи 10, сом ныкъуэ ахъшэ 
жьгъейхэр къэдгъэсэ бэпы-
жыр къым. Япэ ит жьгъеи-
тIыр 2009 гъэм щIын щагъэ-
тащ, адрейхэр илъэси 10 
 хъуауэ къыщIагъэкIыжыр-
къым. Щхьэусыгъуэр къызэ-
рыгуэкIщ: щIыным текIуадэр 
куэдкIэ нэхъыбэщ езыхэм я 
уасэхэм нэхърэ.

Иджы ди гъащIэм къыхо-
хьэ ахъшэ лIэужьыгъуэщIэ - 
бжыгъэ сомыр. Ар зищIысым 
зэхэхауэ щыгъуазэр зэкIэ ма-
щIэ дыдэщ. Ауэ, IэщIагъэлI-
хэм зэрыжаIэмкIэ, дыщIэ-
шынэн щыIэкъым: а ахъшэ 
лIэужьыгъуэмкIи Урысейм и 
банк нэхъыщхьэм жэуап ехь, 
адрейхэм хуэдэ дыдэу. Зэ-
маным къигъэлъэгъуэнщ.

Страховой пенсэхэр сыт 
щы гъуи нэхъ инщ социаль-
нэм нэхърэ. Ар, дауи, апхуэ-
дэуи щытын хуейщ: къалэ-
жьащ пщIэнтIэпскIэ, махуэ 
къэс я къалэнхэр ягъэзащIэу 
илъэсипщI бжыгъэкIэ ира-
хьэкIа лэжьыгъэмкIэ. Абыхэм 
я мыарэзыныгъэр къэзышэ-
ри дахэ-дахэу IэнатIэ Iумыта-
хэм пенсэхэр зэраритыр къы м: 
ахэ ри къэралым и цIыхущ 
икIи абы и нэIэ апхуэдэхэми ят-
ри гъэтын хуейщ (ныкъуэ ды-
къуэ хэм я гугъу тщIыххэр-
къым). Зи гугъу тщIыр ди къэ-
ралым щрагъэкIуэкI пенсэ 
 ре формэм хэлъ щы щIэ ны гъэ -
хэрщ.

Псом япэу езы индексацэр 
зэрыгъэува щIыкIэм и гугъу 
тщIынщ. Ар зытещIыхьар 
блэкIа илъэсым инфляцэр 
з э ры щытам теухуауэ статис-
тикэм къитарщ. АрщхьэкIэ 
нэгъабэреймрэ мыгъэ рейм-
рэ зэрызэщхьэщыкIыр хэт и 
дежкIи гурыIуэгъуэщ. Мис а 
статистикэ дыдэр тегъэщIа-
пIэ пщIымэ, 2025 гъэм и щIы-
шылэм абы зиIэтащ процент 
1,23-кIэ, мазаем нэхъ мащIэ-
Iуэу - процент 0,81-кIэ. Зэ еп-
лъыгъуэкIэ. бжыгъэшхуэ хуэ-
дэкъым. АрщхьэкIэ зэхэп лъ-
хьэжмэ, нэрылъагъу мэхъу, 
илъэсым къриубыдэу ар про-
центи 10-м зэрыщхьэдэхар. 
Экон омикэм и хабзэхэм яте-
пщIыхьмэ, абы нэсамэ, ин-
фляцэр пщыркъым, атIэ 
щIэп хъуэнущ. Пэжщ, IэщIа-
гъэлIхэм дыкъагъэгугъэ, 
илъэ сым и зэхуэдитIым ири-
хьэ лIэу ар ехыжыну, ауэ 
жьыкIэфэкIэхэм я дежкIэ 
дэтхэнэ махуэми мыхьэнэ 
иIэщ. Абы щыгъуэми, гуры-
Iуэгъуэщ Банк Нэхъыщхьэм 
инфляцэр проценти 4-м нэсу 
ириудыхыну зыхуигъэувыжа 
къалэным дэ мы гъэм и мы-
закъуэу етIанэгъи дызэры-
лъэ мыIэсыфынур.

АрщхьэкIэ инфляцэр псо-
ми къажьэхоуэ, аракъым е 
абы и закъуэкъым Iуэхур здэ-
щыIэр. Лажьэ пенсионерхэм 
кIэлъызэрахьа мызахуа-
гъэрщ зи гугъу тщIыр. Иджы 
абы псори топсэлъыхь. Ауэ 
зэхъуэкIыныгъэ гуэри тлъа-
гъур къым.

2016 гъэм IэнатIэ пэрыт 
пенсионерхэм я пенсэхэр ин-
дексацэ ящIын пIалъэкIэ 
ягъэувыIауэ щытащ экономи-
кэ Iуэхухэр зэрырагъэфIэ кIуэ-
жыну ахъшэ къыдагъэхуэн 
мурадкIэ. Ауэ а «пIалъэр» 
илъэси 9 енкIэ зэпыша хъуащ 
икIи захуагъэр щызэфIагъэу-
вэжар 2025 гъэрщ. А зэман 
псоми нэгъуэщI пенсионер 
лIэужьыгъуэхэм я пенсэхэр 
индексацэ ящIащ. ИкIи, зэ-
рыгурыIуэгъуэщи, зыхухамы-
гъэхъуахэм яIэрыхьэхэм 
 ялъэщIыхьэжащ е гъунэгъу 
хуэхъуащ. Уегупсысмэ, абы-
хэм я пенсэхэм я индексацэр 
трагъэувэн хуейт ар 2016 
гъэм зэпамыгъэуамэ, зэры-
щытын хуеям. БлэкIа илъэси 9-м 
яфIэ кIуэдар зыми къариты-
жынукъым, ауэ а лъагапIэм 
къыщыщIадзэж хъунутэкъэ 
мыгъуэр зи мыгъуа индекса-
цэм? Иджы езыхэр хущIокъу 
зэрыхуа къапхъэным къи-
кIыным, лэжьапIэ IуокI, я пен-
сэхэр кърагъэбжыжри, къоу-
выж. Ауэ мыбы лъэпощхьэпо-
хэм ущрохьэлIэ, псори зако-
ным зыкIи емыбакъуэми. 
Япэ  рауэ, уи унафэщIхэм уа-
гу рыIуэн хуейщ укъагъэувы-
жыну. Къагъэгугъэу къагъэп-
цIэжхэри мащIэкъым - уи 
лэжьапIэм иIэ щIэупщIэми 
елъытащ. Пэжщ, лэжьа кIуэ-
хэр IэнатIэхэм къемэщIэкI зэ-
рыхъум и фIыгъэкIэ щыты-
кIэм зызэрехъуэкI, ауэ сыт 
дэп щыпIэхэр къэплъыхъуэн 
щIыхуейр?

Абы егупсысын хуейр пенсэ 
реформэ езыгъэкIуэкIхэщ. 
Ла жьэ пенсионерхэм я пенсэ-
хэр индексацэ ящIын зэры-
щIадзэжар хъарзынэщ (зы 
мазэм зэрыхэхъуа сом мин 
зытIури уафэм къехуэхыр-
къым), ауэ къатехьа лейр 
ягъэ зэкIуэжын папщIэ ар ма-
щIэIуэщ. Мы зэманым къыха-
лъхьэ захуагъэр зэрызэтра-
гъэувэжыфыну къалъытэ 
Iуэхухэр. Ар хъарзынэщ.

 Ауэ социальнэ пенсэ зрат-
хэм зыри ефыгъуэн хуей-
къым. Ахэр щхьэусыгъуэ зэ-
мы лIэужьыгъуэхэм я зэран-
кIэ дэхуэха цIыхухэрщ. Апхуэ-
дэхэр сыт хуэдэ зэманми 
дэтхэнэ къэралми щыIэщ. 
Ахэри псэун хуейщ. Дэ зи 
 гугъу тщIыр нэгъуэщIщ.

жэуап зыхь секретарым и къуэ-
дзэ ДыщэкI Соня, корректорхэу 
ПхытIыкI Марие (1, 4-нэ нап.), 
Нэужьокъуэ Заирэ (3, 2-нэ нап.), 
корректорхэм я дэIэпыкъуэгъу 
 Елмэс ФатIимэ .

КомпьютеркIэ газетым и теп-
лъэр ящIащ Дол Маринэ, Мэлба-
хъуэ Анжелэ.

Сурэтхэм елэ жьар Бицу Жан-
нэщ.

НыбжьыщIэхэм бэнэкIэ хуитымкIэ я республикэ зэ-
хьэзэхуэ Налшык къалэм дэт «Гладиатор» спорт ком-
плексым щекIуэкIащ. Ар къызэрагъэпэщащ «Спортыр 
террорым и бийщ» фIэщыгъэр зэрихьэу, «КъБР-м тер-
роризмэмрэ экстремизмэмрэ щымыгъэIэн» къэрал про-
граммэм ипкъ иткIэ. 

КЪЭБЭРДЕЙ-Балъкъэрым и бэнакIуэхэм нэмыщI, зэпе-
уэм хэтащ Осетие Ищхъэрэ - Аланием, Къэрэшей-Шэр-
джэсым, Кърымым я спортсменхэр, псори зэгъусэу 120-рэ 
хъууэ, я ныбжькIэ илъэс 18-м щIимыгъуахэу. Ахэр гуп 11-у 
гуэшауэ щытащ. 

Зэхьэзэхуэм кърикIуахэр зэхалъхьэжа нэужь наIуэ къы-
зэрыхъуамкIэ, гуп зэпеуэм япэ увыпIэр къыщахьащ ди 
 щIалэхэм. Щхьэзакъуэ зэпеуэхэм япэ увыпIэхэр спортсме ни 
9-м щаубыдащ. 

Я хьэлъагъ елъытауэ зыхэта гупхэм дыщэ медалхэр 
 къыщахьащ Битохъу Мартин (кг 42-рэ, Къэрэгъэш), 
Киштыков Темырлан (кг 48-рэ, Новая Балкария), Къэзан 
 Ратмир (кг 51-рэ, Ислъэмей, Бахъсэн щIыналъэ), Дыджэ 
Алан (кг 55-рэ, Къулъкъужын Ищхъэрэ), Iэрыпщэ Инал (кг 
60, Шэджэм къалэ), IутI Аслъэн (кг 65-рэ, Алътуд), Бэрбэч 
Темырлан (кг 71-рэ, Налшык). Сэбаншы Темырлан (кг 92-рэ, 
Ислъэмей), Мусэ Амир (кг 110-рэ, Шэджэм къалэ) сымэ. 

ТОМЭКЪУЭ  Iэдэм. 

Урысейм и ДОСААФ-м и 
къудамэу Къэбэрдей-Балъ-
къэрым щыIэм иригъэ кIуэ-
кIащ машинэр псынщIэу 
зэрыкIуэм хуэдэу зыщIеб-
гъэдзурэ къызэдэжэнымкIэ 
зэхьэзэхуэ. Ар траухуат Те-
кIуэныгъэ Иныр илъэс 80 мы 
гъэм зэрырикъур гъэ лъэ-
пIэным, апхуэдэуи КъБР-м и 
япэ Президент КIуэкIуэ Ва-
лерэ и фэеплъу щытащ.

ЗЭХЬЭЗЭХУЭР щрагъэ кIуэ-
кIыну я гугъат Налшык къа-
лэм щыIэ Абхъазым и утыкум, 
ауэ ар зытраухуа махуэхэм 
 дунейр къызэIыхьэри, зэ ры-

щIыIэм къыхэкIыу, ар ямы-
гъэIэпхъуэу хъуакъым. Иужь-
кIэ, Абхъазым и утыкум зы-
гъэпсэхугъуэ махуэхэм жар-
мыкIэхэр щызэрызэхашэри 
къалъытэри, Прохладнэ къа-
лэм щрагъэкIуэкIащ. 

Зэхьэзэхуэр зэIухауэ зэ ры-
щытам щхьэкIэ, КъБР-м и 
ДОСААФ-м щIыналъэхэм 
щиIэ къудамэхэм я коман-
дэхэм нэмыщI, нэгъуэщI щIы-
пIэхэм къикIахэри хэтащ. Гуп 
къэс цIыхуищ хъууэ зэпеуэ -
хэр ирагъэкIуэкIащ.

Зэхьэзэхуэр нэхъри гугъу 
зыщIу хэлъаращи, спортс-
менхэм машинэхэмкIэ псын-

щIэу къызэражыхьым, къа-
гъэш-нагъэшу, зыр адрейм 
щхьэдэхыу, адэкIэ-мыдэкIэ 
зы дадзэу здэкIуэм хуэдэурэ, 
иджыри нэщэнэ ахэр еуэн 
 хуейхэт. ЦIыху къэс тхуэ уэ-
гъуэ къылъысырт, нэща нэм 
те мыхуэхукIи, секундитху 
 хухагъэщIырт къызэражыхь 
псын щIагъым.

ГъэщIэгъуэну икIи удэзы-
хьэхыу екIуэкIа зэпеуэм япэ 
увыпIэр щаубыдащ КъБР-м и 
ДОСААФ-м и къудамэу Нал-
шык къалэм щыIэм и лIы-
кIуэхэу Гъубжокъуэ Зауррэ 
Скибэ Русланрэ. 

ЕтIуанэ хъуахэщ Прохлад-

нэ къалэм щыIэ «Класс» ав-
тошколым и лэжьакIуэхэу 
Газзаев Русланрэ Логоза 
Сергейрэ. Ещанэ хъуахэри 
прохладнэдэсхэрщ - Холо-
денкэ Александррэ Гофман 
Викторрэ. 

Щхьэзакъуэ зэпеуэм япэ 
щыхъуащ Скибэ Руслан. ЦIы-
хубзхэм я зэхьэзэхуэм щы-
текIуащ Налшык и командэм 
щыщ Хьэтщыкъуэ Залинэ.

КъызэгъэпэщакIуэхэм я 
 мурадщ мыпхуэдэ зэхьэ зэ-
хуэхэр мы гъэм иджыри зыб-
жанэрэ зэхашэну. 

ШЭКЭМ  Виктор.

Урысей ФСБ-м и управленэу КъБР-м щыIэм, КъБР-м 
щыIэ МВД-м, Минераловодскэ таможнэм я лэжьакIуэ хэм 
къэлъыхъуэныгъэ Iуэхухэр ирагъэкIуэкIыу къыщIагъэ-
щащ Налшык къалэм щыпсэу цIыхуитIым зэрахьэ хаб зэн-
шагъэр. Ахэр пыщIащ акъылыр зыгъэутхъуэ пкъыгъуэ-
хэр игъэкIыным. 

УФ-м и УК-м и 30-нэ статьям и 3-нэ Iыхьэм, 226.1 статьям и 
1.1-нэ Iыхьэм, 234-нэ статьям и 3-нэ Iыхьэм къыщыхьа 
 щIэпхъаджагъэхэр ялэжьауэ ягъэкъуаншэ ахэр икIи уго-
ловнэ Iуэху къаIэтащ. Апхуэдэ щIэпхъаджагъэ зылэжьар 
илъэси 8-м нэскIэ ягъэтIыс.

БзаджащIэхэр яубыд

Ди щIалэхэм бжьыпэр яIэрохьэ

НыбжьыщIэхэм бэнэкIэ хуитымкIэ я республикэ зэ

«Къэбэрдей-Балъкъэ-
рыр - ныбжьэгъугъэм и 
нэпкъщ» зыфIаща, Кавказ 
Ищхъэрэм гъуазджэмкIэ и 
9-нэ щIыналъэ зэхыхьэу 
Кэнжэ дэт ЩэнхабзэмкIэ 
унэм щекIуэкIар и зы Iы-
хьэщ Урысей Федерацэм 
Север Леонид и цIэкIэ мы 
гъэм епщIанэу щызэхашэ, 
усэхэмрэ усэхэр зэдзэ кIы-
нымкIэ къэрал зэхуаку 
щIа лэгъуалэ зэпеуэм. 

НЭГЪАБЭ дунейм ехыжа 
жылагъуэ лэжьакIуэ, усакIуэ 
Iэзэ, Урысей Федерацэм и 
ТхакIуэхэм я зэгухьэныгъэм 
деж къыщызэрагъэпэща 
 ГъуазджэмкIэ совет нэ-
хъыщхьэмрэ Беларусым и 
ТхакIуэхэм я зэгухьэныгъэм-
рэ хэта Север Леонид и жэр-
дэмкIэ зэхаша, мы гъэм 
илъэс епщIанэ хъуауэ ди 
къэралым щекIуэкI зэхьэ-
зэхуэхэр теухуащ сабийхэм  
я зэфIэкI къагъэлъэгъуэ-
ным: усэ къеджэнымкIэ, су-
рэт щIынымкIэ, уэрэд жы-
IэнымкIэ, макъамэ Iэмэ-
псымэхэм еуэнымкIэ, нэ-
гъуэщIхэмкIи. 

Кэнжэ къуажэ дэт Щэн-
хабзэмкIэ унэм щызэхэтам 
хуагъэхьэзырар ТекIуэныгъэ 
Иныр илъэс 80 зэрырикъум-
рэ адыгэ тхакIуэ щэджащэ 
ЩоджэнцIыкIу Алий къызэ-
ралъхурэ илъэси 125-рэ зэ-
рыхъумрэ зэрагъэлъапIэт. 

ЩоджэнцIыкIу Алий и 
цIэкIэ щыIэ фондым и уна-
фэщI ЩоджэнцIыкIу Лео-
нид я пашэу укъызэрагъэпэ-
ща иджырей зэхуэсым хэ-
тащ зэкъуэтыныгъэм тела-
жьэ «Сябры» жылагъуэ 
зэ щIэхъееныгъэм и уна-
фэщI Сидорук Павел, Тха-
кIуэхэмрэ гъуазджэм и лэ-
жьакIуэхэмрэ я къэрал зэ-
хуаку зэгухьэныгъэм Ипщэ 
федеральнэ щIыналъэм 
щиIэ и къудамэм и секре-
тарь Север Иринэ, Ростов 
областым «Степь» и фIэ-

ЗэфIэкIым  зезыгъэужь  зэныбжьэгъугъэ

щыгъэу къыщызэрагъэпэ-
ща район зэхуаку зэгухьэ-
ныгъэм и лIыкIуэ Кондра-
шовэ Иринэ, ГъуазджэмкIэ 
 Кавказ Ищхъэрэ къэрал 
инс титутым (СКГИИ-м) щы-
лажьэ профессорхэу Гъэ-
сашэ Натальерэ Балъкъэр 
Тамарэрэ, КъБКъУ-м Архи-
тектурэм, ухуэныгъэмрэ ди-
зайнымкIэ и институтым 
щезыгъаджэ, УФ-м и Су рэ-
тыщIхэм я зэгухьэныгъэм 
хэт Унэж Залинэ, республи-
кэм фIыкIэ къыщацIыху тха-
кIуэ, усакIуэ, зэдзэкIакIуэхэу 
республикэм балъкъэрыб-
зэкIэ къыщыдэкI «Заман» 
газетым и лэжьакIуэ Осма-
нов Хьиса, КъБР-м щэнхаб-
зэмкIэ щIыхь зиIэ и лэ-
жьакIуэ ЗэрамыщIэ Заретэ, 
УФ-м и тхакIуэхэм я зэгу-
хьэныгъэм хэт Щоджэн Рим-
мэ, «Литературная Кабар-
дино-Балкария» журналым 
и редактор нэхъыщхьэм и 
къуэдзэ Хьэту Петр, Iуэ -              
хур зэхэзышахэм ящыщ, 
 ЮНЕСКО-м, апхуэдэуи Тха-
кIуэхэмрэ гъуазджэм и лэ-

жьакIуэхэмрэ я къэрал зэ-
хуаку зэгухьэныгъэм хэт, 
щIалэгъуалэ зэчиифIэхэм       
я гъэсакIуэ Марыщ Розетэ 
сымэ, нэгъуэщIхэри. 

Къэбэрдей-Балъкъэрым 
2025 гъэм мазаем и 8 - 24 
махуэхэм къриубыдэу ще-
кIуэкIа зэпеуэхэм къы щы-
хэжаныкIа сабийхэмрэ ныб-
жьыщIэхэмрэ утыкум зы ры-
зыххэу кърашэурэ, хуа гъэ-
фэща тыгъэхэмрэ щIыхь 
тхылъхэмрэ иратащ. 

Зэрэгъыж къуажэм щыщ 
Iэгуей Элинэ Север Леонид 
«В парке» зыфIища и усэр 
япэщIыкIэ урысыбзэкIэ къы-
жиIэри, адыгэбзэкIэ зэ ры-
зэридзэкIыжам езыр къе-
джэжащ. Абыи нэхъ цIыкIу-
хэм ящыщу уэрэд жызы-
Iахэм къа хэжаныкIа Мар-
гъущ Темырлани «Гран-при» 
тыгъэ лъапIэр иратащ.

Фестивалыр къызэрыу-
нэхурэ илъэсипщI зэрыри-
къум и щIыхькIэ Север 
 Ири нэ и щхьэгъусэм и фэ-
еплъу игъэхьэзыра медал-
хэр къыздихьати, ахэр зэ-

хыхьэр къызэзыгъэпэща  -
хэм ящыщу нэхъ зыхуигъэ-
фащэхэм яритащ.

- Нобэрей Iуэхур зэхэзы-
шахэм фIыщIэ ин фху зощI! 
Нэрылъагъущ фи сабий - 
хэм зэфIэкI телъыджэ зэра-
Iэр. Ди зэныбжьэгъуныгъэр 
нэхъ ри кIыхь хъуну, щIэб-
лэщIэр куэду къытщIэхъуэу, 
ди зэхущытыкIэфIым щыд-
гъэгъуазэу, фIыр я Iэгупэрэ 
Iейр я IэщIыбу, я щIэныгъэм 
хагъахъуэну сахуохъуахъуэ! - 
жиIащ абы.

АдэкIэ къэпсэлъащ Що-
джэнцIыкIу Леонид.

- Хабзэ зэрытхуэхъуауэ, 
илъэс къэс едгъэкIуэкI мы 
зэхыхьэм хуэдэхэм адэкIи 
къапытщэнущ. Хьэкъыу си 
фIэщ мэхъу ныбжьыщIэхэм 
я нэхъыбэм зэфIэкIышхуэ 
зэрабгъэдэлъыр. ФIыщIэ 
хуэсщIыну сыхуейщ Кэнжэ 
къуажэ администрацэм и 
унафэщI Степан Эдуардрэ 
щэнхабзэм и лэжьакIуэхэу 
мы зэхыхьэм хуэдэхэр къы-
зэгъэпэщынымкIэ илъэс 
 ебгъуанэ хъуауэ зыкъыт щIэ-

зыгъакъуэхэмрэ. Зэхьэ зэ-
хуэм хэтыну хуейхэм я бжы-
гъэр зы гъэм нэхърэ ад -
рейм нэхъыбэж хъууэрэ 
 йокIуэкI. ФIыщIэ яхузощI 
Iуэхур зэфIэхынымкIэ гугъу 
зыкъыддезыгъэхьа егъэ-
джакIуэхэми, гъэсакIуэхэ-
ми, нэгъуэщI щIыналъэхэм 
къикIа ди хьэщIэхэми. Псо-
ри щIызэхэтшэжыр сабий-
хэм я зэфIэкIыр къэдгъэ-
нэIуэн, гъэсэныгъэрэ зэныб-
жьэгъугъэрэ дизэхуаку дэ-
лъын папщIэщ, - жиIащ абы. 

Къызэхуэсахэм псалъэ 
 гуапэкIэ захуигъэзащ Кэн-
жэ къуажэ администрацэм  
и унафэщIСтепан Эдуард.

- ИкъукIэ си гуапэщ мыб-
дежым мыпхуэдэ зэIущIэ 
 гукъинэжхэр зэрыщевгъэ-
кIуэкIыр. Дапщэщи тфIэфIу 
фыкъыдогъэблагъэ. Сы-
хуейщ ди сабийхэм я Iэза-
гъэ, я зэфIэкIыр мы утыкум 
хуэдэхэм дяпэкIи щыда-
гъэлъагъуну, лъэпкъ зэху-
щытыкIэхэр адэкIи едгъэ-
фIакIуэу, ди зэныбжьэгъу-
гъэмрэ зэкъуэтыныгъэмрэ 
нэхъри дгъэбыдэну. Зэ-
хьэзэхуэм хэта сабийхэмрэ 
ныбжьыщIэхэмрэ ящыщу  
зи кIэн къикIахэри абыхэм 
мащIэу якIэлъыщIэмыхьа-
хэри къыкIэлъыкIуэ зэIу-
щIэм фыкърихьэлIэну сы-
ны вохъуэхъу! НэхъыщIэхэр 
дгъэгушхуэрэ нэхъыжьхэм я 
жьауэ дыщIэту, мыпхуэдэ 
Iуэху дахэкIэ адэкIи ды-
зэхыхьэну сыхуейщ, - жиIащ 
абы. 

ЗэIущIэм и кIэухым, ищ-
хьэкIэ зи гугъу тщIа Марыш 
Розетэ,езыми къы лъысу, 
Iуэхум и къызэгъэпэща кIуэ-
хэмрэ къекIуэлIахэмрэ фIы-
щIэ яхуищIри, уэрэд жы-
IакIуэ ныбжьыщIэ КIарэ За-
лымхъан утыкум къришащ. 
Абы игъэзэщIа уэрэд нэжэ-
гужэмкIэ зэхуэсыр зэхуа-
щIыжащ. 

КЪАНКЪУЛ Раисэ. 

Иджыблагъэ дунейм 
къы техьащ хущхъуэгъуэ 
зыпылъ къэкIыгъэхэм теу-
хуауэ Джэдгъэф Хъусен 
итха усэхэр щызэхуэхьэса 
тхылъ щхъуэкIэплъыкIэ. 
НапэкIуэцI 16 фIэкIа 
 мы хъуми, а лэжьыгъэм 
гъэ щIэгъуэныщэу куэдым 
дыщегъэгъуазэ. 

ТХЬЭКЪУАХЪУЭ Iэуес 
игъэ хьэзыру къыдигъэкIа 
тхылъым лъабжьэ хуэ -                     
хъуар «ХьэтIохъущыкъуей-
дэс Джэд гъэф Хъусен фе-
гъэцIыху» фIэщыгъэр иIэу 
2008 гъэм «Адыгэ псалъэ» 
газетым къытрадзауэ щыта 
усэхэращ. Ахэр къызэщIи-
къуэжри тхылъ цIыкIу къы-
хищIыкIащ Iэуес, щIэ джы-

Музыкэ къэрал театрым 
мэлыжьыхьым и 1-м, Ауа-
нымрэ гушыIэмрэ я махуэм, 
гушыIэ жанрым и артистхэм 
я Кавказ Ищхъэрэ фести-
валыр щекIуэкIащ, КъБР-м 
и цIыхубэ артистхэу ТIы-
хъужь Алийрэ ДыщэкI КIу-
нэрэ я фэеплъу. 

ПШЫХЬЫР ирагъэкIуэкIащ 
ЩоджэнцIыкIу Алий и цIэр 
зезыхьэ Къэбэрдей къэрал 
драмэ театрым и артисткэ 
КIэху махуэ ФатIимэрэ уэрэд-
жы IакIуэ, артист Теунэ Джэ-
малрэ. Абыхэм жаIам къыха-
гъэщащ фестивалыр илъэс 
20-м щIигъуауэ къызэрызэ-
рагъэпэщар, Къэбэрдей- 
Балъкъэрым щыщхэм къи-
нэмыщIауэ, Кавказ Ищ-
хъэрэм и республикэхэм я 
 театрхэм я артистхэр зэры-
хэтыр. Ар къызэрагъэпэщ 
лъэпкъхэм яку зэныбжьэ гъу-
гъэ, гуапагъэ, мамырыгъэ 
дэ лъын папщIэ. Пшыхьым и 
хьэщIащ Нурадилов Хапаши 
и цIэр зезыхьэ Шэшэн къэ-
рал драмэ театрым, Цей 
Ибрэхьим и цIэр зезыхьэ 
Адыгэ къэрал драмэ теат-
рым, Осетие Ищхъэрэ - Ала-
ние Республикэм и «Амран» 
щIалэгъуалэ театрым я ар-
тистхэр. 

ГушыIэмрэ ауанымрэ щы-
тепщэ пшыхьым экранымкIэ 
къыщагъэлъэгъуащ Що-
джэн цIыкIу Алий и цIэр 
зезыхьэ Къэбэрдей къэрал 
драмэ театрым и лъабжьэр 
зыгъэтIылъахэу, респуб-
ликэм и щэнхабзэм и тхыдэм 
зи цIэр дыщэ хьэрфхэмкIэ 
хэтхахэу ТIыхъужь Алийрэ 
(Щукар и ролыр) ДыщэкI 
КIунэрэ (Дарья и ролыр) 
зыхэта спектаклхэм («ЩIы-
щIэ къэIэта») щыщ пычы-
гъуэхэр. 

ЩоджэнцIыкIу Алий и цIэр 
зезыхьэ Къэбэрдей къэрал 
драмэ театрым и артистхэм 
ягъэлъэгъуащ «Псэлъыхъу-
хэр» спектаклым щыщ пы-
чыгъуэ. Утыкур ягъэбжьы-
фIащ КъБР-м щIыхь зиIэ и 

ГушыIэр  зэбэкIа  пшыхь

артист Мысост Вадим, 
ДыщэкI-ХьэхъупащIэ ФатIи-
мэ, Къар дэн Заур. Абы къы-
кIэлъыкIуащ Шэшэн теат -
рым и артистхэр (Шэшэн 
 Республикэм и цIыхубэ ар-
тист Шахбазовэ Джамиля, 
Шэшэн Республикэм щIыхь 
зиIэ и артистхэу Тайсумов Ти-
муррэ Ахмутхановэ Саци-
тэрэ) щыджэгуа «Женитьба 
Бальзаминова» спектаклым 
щыщ пычыгъуэр. «Инопла-
нетянин» спектаклымкIэ 
пшыхьым пащащ Кулиев 
 Къайсын и цIэр зезыхьэ 
Балъ къэр къэрал драмэ 
 театрым и артистхэм (Го гуев 
Арафатрэ Сарбашев Ас-
кэррэ). Горький Максим и 
цIэр зезыхьэ Урыс къэрал 
драмэ театрым и артистхэм 
(КъБР-м и цIыхубэ артист 
 Балъкъэр Юрэ, КъБР-м 
щIыхь зиIэ и артистхэу Ус-
паевэ Элеонорэ, Терехинэ 
Еленэ, Ораков Замир) ягъэ-
лъэгъуащ «Невеста из Име-
ретии» спектаклым щыщ Iы-
хьэ. Адыгэ Республикэм къи-
кIа хьэщIэхэу УФ-м и цIыхубэ 
артистхэу Зыхьэ Зауррэ Къу-
къан Муратрэ утыкум ира-
гъэблэгъащ. Ахэр кърихьэ-
лIахэм ядэгуэшащ Ауаным -

рэ гушыIэмрэ я махуэм ири-
хьэлIэу урысейпсо теле-
нэтыным папщIэ ягъэ-
хьэзырауэ щыта гушыIэ теп-
лъэгъуэм и тхыдэмкIэ икIи ар 
экранымкIэ къатащ . КъБР-м 
и цIыхубэ артист Къуныжь 
Алим игъэлъэгъуащ «Сыти 
си Лэкъумэн» гушыIэ теплъэ-
гъуэр. 

Пшыхьыр ягъэдэхащ рес-
публикэм и уэрэджыIа кIуэ-
хэмрэ къэфакIуэхэмрэ: Хьэ-
къул Оксанэ, ДыщэкI Артуррэ 
Нэсрэн Чыларрэ, цIыхубэ 
 къафэхэмкIэ щапхъэу къа-
лъыта «Шэрджэс» ансамб-
лым (художественнэ унафэ-
щIыр БжьыхьэлI Замирщ) и 
артист ныбжьыщIэхэм.

Фестивалыр зыгъэбжьы-
фIа артистхэр утыкум ира-
гъэблэгъащ. КъБР-м щэн-
хабзэмкIэ и министрым и 
 къуэдзэ Уянаевэ Iэминатрэ 
КъБР-м и Театр лэжьакIуэ -
хэм я зэгухьэныгъэм и уна-
фэщI Фырэ Майерэ зэхы-
хьэм къыхэжаныкIа артист-
хэм щIыхь тхылъхэмрэ сау-
гъэтхэмрэ иратащ. 

ТЕКIУЖЬ  Заретэ.
Сурэтхэр  Къарей  Элинэ 

трихащ.

ЩхъуэкIэплъыкIэрэ щхьэпэ дыдэу

кIакIуэхэм зэрафIэгъэщIэ-
гъуэнынур, щхьэпэ зэрахуэ-
хъунур къилъытэри.

Илъэс пщыкIубл ипэкIэ 
 газетым къытрадза усэ Iэ-
рамэм пэублэ псалъэ хуи-
щIат илъэс куэдкIэ редак-
цэм щылэжьа нэхъыжьыфI 
Къамбий Зуфар. Ар гуапэу 
топсэлъыхь Хъусен и япэ 
усэхэм, уэрэдхэм, сабийхэр 
зыхуэущиипхъэм, ахэр зэ-
рыбгъасэ хъуну Iуэхугъуэ 
куэдым тхакIуэр Iэзэу тет-
хыхьу, бзухэм, хьэкIэкхъуэ-
кIэхэм, унагъуэ псэущхьэ 
цIыкIухэм яхуэусэу зэры-
щытам. 

Губгъуэм, унэм, мэзым 
къы щыкI къэкIыгъэхэм я 
фIагъым, ахэр тхъумэн зэ-
рыхуейм икIи дызэрелэ-

жьыну щIыкIэм, дэтхэнэ зы 
удзми пхъэщхьэмыщхьэ ми 
яхэлъ хущхъуэгъуэхэм, ви-
таминхэм дыщыщигъэгъуа-
зэ усэхэр уасэншэщ. Ахэр 
сабиибзэ дахэкIэ тхащ, 
еджэгъуафIэщ, гукIэ зэгъэ-
щIэгъуафIэщ. Сабий гъэ-
сапIэхэми пэщIэдзэ еджа-
пIэхэми къыщыбгъэсэбэп 
хъу нущ. Шэч хэлъкъым 
къэкIыгъэхэр езыгъэдж 
егъэ джакIуэхэмкIи мы тхы-
лъыр сэбэпышхуэ зэрыхъу-
нум. 

Къыхэгъэщыпхъэщ ипэкIэ 
Тхьэкъуахъуэ Iэуес мыпхуэ-
дэ лэжьыгъэ гъэщIэгъуэн 
зыбжанэ къызэрыдигъэ-
кIар, «КъэкIыгъэ хущхъуэ-
хэр» тхылъым и щIыбагъым 
къыщыхьащ абыхэм я теп-
лъэр. Псалъэм папщIэ, ап-
хуэдэхэщ «Бдзэжьейхэр», 
«ХьэкIэкхъуэкIэхэр», «Хадэ-
хэкIхэр», «ГъукIэ-пхъащIэ 
Iэмэпсымэхэр», «Гъуэгу 
 дамыгъэхэр», «Джэдкъаз-
хэр», «Адыгэ Iэщэ-фащэ-
хэр», «Бзухэм я цIэхэр», 
«Мывэхэр», нэгъуэщIхэри. 
Дэтхэнэ зыри щхьэпэщ са-
бийм и къэухьым зиу жьы-
нымкIэ, фIэщIэщыгъуэн 
гуэр кърихынымкIэ. Умы -
щIэ къэпщIэну сытым дежи 
гухэхъуэкъэ?! 

Тхылъыр и бжыгъэкIэ 100 
мэхъу, абы и теплъэр ком-
пьютеркIэ зыщIар, усэхэр 
екIуу изыгъэзэгъар Мэрем-
къул Марьянэщ. 

ИСТЭПАН  Залинэ. 

Гъуазджэ


